
1. Дүниеге келуі, шын аты, лақаб аты мен ныспысы:
Әбу Ханифа һижри жыл санауы бойынша 80 жылы (милади 699 жылы) Куфа қаласында Омеядтар (Әмәуи) халифасы Абдул Мәлік ибн Маруанның халифалық тұсында дүниеге келген[footnoteRef:1]. Ата-бабасы Кабулдан қоныс аударған. Өмірінің елу екі жылын Әмауилер кезеңінде, ал қалған он сегіз жылын Аббасидтер кезеңінде өткізді.	 [1:  Имам Хафиз әз-Зәхәби , Манақибу Имам Ағзам Әби Ханифа уә сахибәйхи Әби Юсуф уә Мухаммад ибн әл-Хасан, Ләжнәту ихяил-маарифи ән-Нумания, Бейрут, һижри 1419 ж., 3-басылым, 13-бет.; Хатиб Бағдади, Тарихул- Бағдад, Бейрут, жылы көрестілмеген,  13-т., 330-б.] 

Әбу Ханифаның әкесінің аты – Сәбит, атасының есімі – Зәута. Әбу Ханифаның ұлтын араб[footnoteRef:2], набатей, түркі[footnoteRef:3], т.б. дегендер кездескенімен, Әбу Захра оның дәулетті парсы әулетінен шықты деген көзқарасты көпшілік ғалымдар қолдайтынын айтады[footnoteRef:4]. Атасы Зәута Вавилонда туылған. Бір риуаят бойынша, арабтар ол жерлерді қол астына алғанда атасы тұтқынға түсіп, Тайм ұрпағынан Сағләбәның немесе Бәкірдің ұрпағы Уәйлдің құлы болып, кейінен азат етілген десе[footnoteRef:5], екінші бір риуаятта оның ата-бабаларының ешқашан құл болмағандығы айтылған[footnoteRef:6].  [2:  Әрине, оны араб деу шындыққа жанаса қоймайды. Өйткені, оның мәуәлиден екені белгілі. Ал мәуәли деп араб еместерге қарата айтылған.]  [3:  Түріктің кейбір ғалымдары Әбу Ханифаның атасы Зәутаның Термездік, ол кезде Термез аймағының түрік халықтарының көп шоғырланған аймақ екенін айта келе, түрік болуы ғажап емес дейді. ]  [4:  Әбу Захра, Әбу Ханифа, хаятуһу уә асруһу, арауһу уә фиқһуһу, Дарул-фикрил-араби, Каир, 1997; Р. Батыр, Абу Ханифа жизнь и наследие, «Медина» баспасы, Н.Новгород-Ярославль, 2007, 15-б.]  [5:  Ибн Абдулбәрр, әл-Интиқа фи фәдәилис-сәләсәтил-фуқаха, Дәрул-кутубил-илмия, Бейрут, жылы көрсетілмеген,  123-б.]  [6:  Бағдади өзінің «Тарихул-Бағдат» атты кітабында «Аллаһ антымен ант етемін, біздің ұрпағымызда есік көзін баққан ешқандай құлдық болған емес» деп айтқан. әз-Зәхәби, Манақибу Имам Ағзам Әби Ханифа, 15-бет.] 

Имам Әбу Ханифа мәуәли ғалымдары санатынан. Осы мәуәли ұғымына келсек, ол араб тіліндегі сөздікте «Қорғаушы, көмекші, ие, дос, азат етуші қожайын, азат етілген құл» деген мағыналарды береді. Ал термин ретінде ол – өз еркімен Исламды қабылдаған ұлты араб емес мұсылмандарға берілген атау. Ал олар екі топқа бөлінеді. Алғашқысы соғыста тұтқынға түсіп құл болған, кейін иесі азат еткен мәуәлиул-итақа, екіншісі – жаулап алынған елдердің арасында тұтқынға түскенімен құл болмаған, араб тайпаларының біреуімен келісіп, қоғамда беделін сақтау үшін күшті рулармен келісімге келіп, паналаған араб емес мұсылмандар. Оларды «Мәуәлиул-Ислам, мәуәлиул-муалат, мәуәлиул-ахд» деп атаған[footnoteRef:7]. Сондықтан, Әбу Ханифаның немересінің ант іше отырып, аталарының құл болмағандығын айтқанын ескерсек[footnoteRef:8], Әбу Ханифаның әкесінің осы екінші топ мәулиден шыққанын айтуға негіз бар секілді. Әбу Ханифаның арғы атасы Мәрзубан (Мах) дәулетті кісі болған. Өйткені, мәрзубан – парсы тілінен аударғанда бай деген мағынаны білдіретін лақаб ат, әрі Пәхләуйлар мен Сасанидтер кезеңінде мәрзубан деген атақ аймақ басшыларына берілген атау.    [7:  Мәуәли, Ислам ансиклопедиси, ТДВ, Анкара, 2004, 29-т, 424-б. ( дайындаған:М. Синаноглы)]  [8:  Әбу Ханифаның немересі Исмаил ибн Хаммад өзінің ата тегін айтқан кезде «Мен Мәрзубанның баласы Нұғман, оның баласы Сәбиттің баласы, Нұғманның баласы Хаммадтың баласы Исмаил» дей келе ант ете отырып, аталарының құл болмағанын тілге тиек еткен. Тақиюддин ибн Абдулқадир әт-Тәмими, Табақатус-Сәния фи тәрәжимил-ханафия, Дарур-руфаи, Рияд, 1983, 1-т., 75-б. ] 

Қалай дегенде де, атасының тұтқындалып, құл болуы ұзаққа созылмаған. Мұсылмандықты қабылдап, азаттығын алғаннан кейін аз уақыттың ішінде бұрынғы дәулеті мен беделіне қол жеткізген. Бұны атасы Зәутаның Куфада  төртінші халифа хазірет Алимен (р.а.) жолығып, Наурыз мейрамында оған мухаллаба (тәтті) сыйлағанынан байқаймыз. Өйткені, ол кездері халифаға тек байлар ғана мухаллаба сыйлай алатын еді[footnoteRef:9].  [9:  Бағдади,13-т., 326-б. ] 

Осы жиында хазірет Али (р.а.) Зәутаның қасындағы баласы Сәбитке ізгі ұрпақ нәсіп болуын тілеп, «Аллаһ тағала балаңызға және оның болашақ ұрпақтарына мол береке берсін!» деп дұға қылған[footnoteRef:10]. Имам Ағзамның немересі Исмаил ибн Хаммад «Біз осы дұғаның қабыл болғанына сенеміз»[footnoteRef:11],– дейді. Шын мәнінде, Пайғамбарымыздың (с.ғ.с.) ұрпағын жалғастырған ілім дариясы хазірет Алидің дұғасы орындалып, барша мұсылман үмбетіне ізгі іс қалдырған Әбу Ханифа дүниеге келді. Бәлкім, Әбу Ханифаның Пайғамбар ұрпақтарына деген терең сүйіспеншілігінің астарында да осы дұға жатқан болар, кім білсін.	  [10:  Әбу Абдуллаһ Хусәйн ибн Али әс-Сәймиәри, Ахбару Әби Ханифа уә асхабихи, Бейрут, 1985, 2-б.]  [11:  Ибн Халликан, Уәфәятул-аъян уә әнбәи әбнәиз-заман, Бейрут, жылы көрсетілмеген, 5-т., 405-б.] 

Айта кететін жайт, атасы құл болсын, болмасын, Әбу Ханифаның өзі азат әкеден азат болып туылған. Атасының құл болып-болмауы оның білім денгейіне, абырой мен сый-құрметіне, тақуалығына көлеңкесін түсіре алмайды. Ол адамзат алдындағы мәртебе абыройға дәулеті немесе араб болмағанынан емес, қайта болмысындағы парасаттылық, тақуалық және ақылдылығының арқасында қол жеткізген. 
Жалпы, Ислам қағидасы бойынша арабтың араб еместен ешқандай да артықшылығы жоқ. Аллаһ тағала Құран кәрімінде «Аллаһтың құзырында ең ардақтыларың тақуа болғандарың»[footnoteRef:12] деуде. Аллаһ елшісі (с.ғ.с.): «Барлығың Адам атадан тарадыңдар, ал Адам ата топырақтан жаралды, араб пен басқа ұлттардың арасында ешқандай айырмашылық жоқ, айырмашылық тек тақуалықта ғана» деп, бұл ұстанымды шегелеп тұрып белгілеп кеткен. Сахабалардың арасында да әуелі құл болып, азат етілгеннен кейін тарихта аттары қалған сахабалар жетерлік. Мәселенки, Пайғамбарымыз (с.ғ.с.) Салман Фарисиді әһлі бәйттен санап: «Салман бізден, әһлі бәйттен» деген. Туысы болмаған Биләл Хабашиді туысқаным десе, бір атадан тараған, қандас туысқаны Әбу Жәһилді туысым деп санамаған[footnoteRef:13]. Әуелі өзіне құл болып келген Зәйд ибн Хәрисаға Пайғамбарымыз (с.ғ.с.) азаттық беріп қана қоймай, тіпті, өз баласындай көріп «Ұлым» деп кеткен-ді. Оның баласы Усаманы Әбу Бәкір, Омар сынды алағашқы саптағы сахабалардың өзіне қолбасшы етіп қойғаны тарихтан мәлім.   [12:  «Хужурат» сүресі,  14 аят]  [13:  Муаффақ  ибн Ахмет әл-Мекки, Манақибу Әбу Ханифа, (Кердеридің мәнәқибымен бірге), Дәрул-китабил-араби, Бейрут, 1981, 1-т., 11-б.] 

	Шын аты: Көпшілік ғалымдар Әбу Ханифаның шын аты ән-Нұғман ибн Сәбит ибн Зәута екендігін айтқан[footnoteRef:14]. Нұғман деген негізгі атының да өзіндік мағынасы бар. Ол «Тәнге қуат беретін қан немесе жан» деген мағынаға келеді. Нұғман деп аталуының себебі, кейінгі кезеңде оның фиқһ ілімінің алып ұстазы атанып, сіңірген еңбегіне байланысты адам бойында тіршіліктің негізі саналған денедегі қан секілді қызмет етуінде жатса керек. Сонымен қатар, Нұғман сөзін «Ниғмадан» туындаған десек, онда «Аллаһ тағаланың құлдарына жасаған нығметі» дегенді білдіреді[footnoteRef:15]. Шын мәнінде, оның мұсылман әлеміне сіңірген еңбектері мен қалдырған мол мұрасынан атына заты сай болғанын көреміз.   	 [14:  Хатиб әл-Бағдади, Тариху мәдинәтус-сәләм, Бейрут, 2001, 15-т., 446-б.;  әл-Мекки, Манақиб, 37-б.]  [15:  әл-Мекки, Манақиб, 41-б.] 

	Лақаб аты: Араб елінде лақап атпен атау құрмет-сыйды білдіреді. Алып имамның кең танымал лақабы – Әбу Ханифа. Әбу Ханифа сөзінің негізі  «Ханиф»  сөзінің муәннәс (женский род) формасынан тарайтын араб әдеби тілінде «Тақуа құл» деген мағынаға саятын «Ханифадан» келеді. Ал Ирак диалектісінде «Ханифа» деп жазу құралын атаған. Яғни, Имам Ағзам үнемі қаламды беліне тағып алып жүргендіктен солай аталып кеткен деген де көзқарастар бар[footnoteRef:16]. Сонымен қатар, Ханифа атты қызы болғандықтан осы лақаппен аталған деген пікірлер кездескенімен, оны ғұламалар құптамаған. Өйткені, оның Хаммадтан басқа ұл немесе қыз баласының болғаны жайлы нақты мәлімет жоқ[footnoteRef:17].  [16:  Хайсами,  Хайратул-хисан фи манақиби әл-Имамил-Азам Әби Ханифәтин-Нуман, Бейрут, 1983, 41-б., Рустам Батыр, Абу Ханифа жизнь и наследие,  16-б.]  [17:  И. Хаккы Үнал, Имам Ебу Ханифенин хадис анлайышы ве ханефи фықһынын хадис методу, Анкара, 1994, 16-б.] 

	Басқа да риуаяттарға зер салсақ, ғалымдардың айтуынша, «Әбу» сөзінің аудармасы «Әке» мағынасымен қатар, «Иесі, өкілі, басшысы, жетекшісі», ал ханифа сөзі «Хақ, тура жол» дегенді де білдіреді. Олай болса, Әбу Ханифа деген сөздің мағынасы «Хақ жолдың бастаушысы, тура жолдың жетекшісі» дегенге саяды[footnoteRef:18]. Демек, Әбу Ханифа халыққа дұрыстығы әрі туралығымен танылғандықтан, қалың жұртшылық Имамға «Хақ дін, тура жолдың басшысы» деп лақап тағып құрметтеген. Осы айтылған анықтамалардың барлығы Имам Ағзам Әбу Ханифаға лайық десек, артық айтқандық емес. Оның өмірімен тереңірек танысқанда бұған көз жеткіземіз.  [18:  Әбсаттар Қажы Дербісәлі, Ұлық Имам – Имам Ағзам Әбу Ханифа, «Көкжиек» баспасы, Алматы, 2007, 13-б.] 

	Әбу Ханифаның толық аты ән-Нұғман ибн Сабит ибн Зәута. Зәутаның баласы Сәбит, Сәбиттің баласы Әбу Ханифа Ән-Нұғман. Ал Әбу Ханифаның баласы Хаммад, Хаммадтан екі ұл тарайды: Омар мен Исмайл. Шежіресін былайша қысқаша көрсете кетейік:

Ғылыми танымының қалыптасуы
	 	Әбу Ханифаның ғылыми танымының қалыптасуына туған жері Куфа өз әсерін тигізді. Куфа көне мәдениеттердің бесігі болумен қатар, Пайғамбарымыздың (с.ғ.с.) сахабаларының да көптеп қоныс аударып, сол сахабалардың ілім кәусарынан сусындаған табиғиндардың өмір сүріп, ілім шырағын шартарапқа таратқан айтулы өңір болатын. 
	Болашақ мұсылман үмбетінің шамшырағы Әбу Ханифа бала күнінен Құранды жаттап өсті. Құран ілімін атақты жеті қырағат ғалымы Имам Асымнан үйренеді[footnoteRef:19]. Құранға деген ыстық ықыласы сонша, рамазан айында Құранды 60 рет хатым еткендігі риуаят етілген[footnoteRef:20]. Жас кезінде саудамен айналыса жүріп, хадис және фиқһ ғалымдарынан сабақ алды. Араб тілі мен грамматикасын, әдебиетін меңгерді.  [19:  Зәхәби, әл-Ибәр фи хабари мән ғәбәр, Кувейт, 1960, 1-т., 214-б.; Хәйсәми, Хайратул-хисан, 265-б.]  [20:  Әбу Захра, Әбу Ханифа, 30-б.] 

	Әбу Ханифа ілім алумен қатар, ешкімге кіріптар болмау үшін әкеден қалған кәсібіне, яғни саудаға көбірек көңіл бөлемін деп, көбіне ілім алқаларына тұрақты қатыса алмайтын. Ғұламалардың біразы Әбу Ханифаның зеректігін, ақылдылығы мен ерекше алғырлығын байқап, мұндай зеректік, данышпандықтың сауда жолында ғана жұмсалуын обал санап, саудаға мән бергенінен гөрі ілімге бет бұрғанын қатты қалады. Солардың бірі әш-Шағби еді. Әбу Ханифа бұл жайында былай әңгімелейді: 
«Бір күні әш-Шағбидің жанынан өтіп бара жатқан едім. Мені қасына шақырып алып: 
– Қайда барып жүрсің? – деді. 
– Базарға, –  дедім.
– Оны сұрап тұрғаным жоқ, қай ұстаздан ілім үйреніп жүрсің?
– Ешқайсысының сабағына тұрақты барып жүрген жоқпын.
– Білім алуды және білімді кісілермен жолығуды ешуақытта тастама. Сен зерек, ақылды да, ерік-жігері мол жігітсің, – деді. Оның бұл сөзі маған айрықша әсер етті. Содан бастап көп уақытымды ілім алуға бөлдім. Аллаһ тағалаға мың да бір шүкір, Шағбидің ақылы менің ілімге терең бойлауыма себепкер болды»[footnoteRef:21], – дейді.  [21:  Мұстафа аш-Шака,  әл-Имам ағзам Абу Ханифа ан-Нұғман, Дәрул-Кутуил-Мысрия, 1983, 10-б.] 

Осылайша, Әбу Ханифа ілімге біржолата ден қояды. Алайда, саудадан да қол үзбейді. Өмірінің соңына дейін өзінің сенімді серіктестері арқылы кәсібін жалғастыра берді. Ара-тұра досынан сауданың мән-жайын біліп, шариғатқа сай болуын қатаң қадағалайтын[footnoteRef:22].  [22:  Сауда-саттықтағы әділдігі мен ерекше жауапкершілігі жайында келесі тақырыптарда тоқталамыз.] 

Әбу Ханифаның ілімнің қай саласынан бастағаны жайлы түрлі риуаяттар бар. Солардың бірінде сол кездегі оқытылатын ілімдердің бәрін салыстырып барып, әуелі ақида (кәләм) ілімімен шұғылданып, ақырында фиқһ ілімі тура жолдан адастырмайды деп тоқтамға келгендігі айтылады[footnoteRef:23]. Имам Зәхәби бұл риуаяттардың дұрыстығына күмән келтіре отырып, сынға алған. Осы риуаяттарда әуелі Әбу Ханифа ақида ілімімен айналысқан делінеді. Зәхәби ол кездері әлі ақида ілімінің жүйелі түрде қалыптаспағандығын атап көрсетеді[footnoteRef:24]. Десе де, сол кездері төртінші халифа Али ибн Әбутәліп кезеңінде орын алған Жәмәл (656 ж.) , Сыффин (657 ж.) және төреші тағайындау мәселесі кәләмдық мәселелердің тууына жол ашты. Осы оқиғалардан кейін «Үлкен күнә, амал-иман, тағдыр, Құранның махлуқ (жаратылған) болып-болмағындығы, Аллаһ тағаланың мүтәшәбих (антропоморфтық) сипаттары[footnoteRef:25] секілді кейбір тақырыптар қызу талқыланып, мұсылмандардың арасында қадария, жәбрия, мүржия, муғтазилә секілді топтар, сонымен қатар, әуелі саяси бағыт ұстанып, кейін сенімдерін діни негіздермен байланыстырған харижиттер мен шииттер шыққан еді.  [23:  Бағдади, Тарихул-Бағдат, 13-т., 333-б.; Хәйсәми, Хайратул-хисан, 51-б.; Зәхәби, Сияру Ағламин-нубәлә, Муәссәсәтур-рисәлә, Бейрут, 1982, VІ;  398-б.; Әбу Захра, Әбу Ханифа, 22-25-б.]  [24:  Зәхәби, Сиәр, 6-т., 398-б. ]  [25:  Ван Эсс, хижраның 70 жылдарының өзінде аталмыш пікірталастардың нәтижесінде сол ерте кезеңде кәләм ілімінің қалыптаса бастауына негіз болғанын тілге тиек еткен. Қараңыз: Ess, Josef Van, Ислам келамынын башлангыжы ,(аударған Ш. Али Дүзгүн), A.Ü.İ.F.D, 2000, 401-б.; И. Хаккы Үнал, Имам Ебу Ханифенин хадис анлайышы ве ханефи фықһынын хадис методу, Анкара, 1994, 18-б.; Р. Батыр, Абу Ханифа жизнь и наследие, 32-б.] 

	Әбу Ханифаның әуелі кәләм ілімімен айналысқанын айтушылар оның «Әл-Фиқһул-әкбар»[footnoteRef:26] деген кітабына сүйенген. Шын мәнінде, ондағы тақырыптар кәләм ілімінде талқыланған мәселелерді қамтығанымен, оның кезеңінде жүйелі түрде қалыптасқан ақида ілімі бар еді деу қиын. Өйткені, ол кездері (хижра жыл санауы бойынша ІІІ-ғасырға дейін) әрі Ислам ілімдері сала-салаға бөлініп, өз алдына дербес қалыптаса қоймаған еді. Имам Әбу Ханифаның өзі де кітаптарында термин ретінде кәләм ілімі жайлы сөз қозғамаған. Сөйтсе де, бертін келе ақида ілімінің негізгі мәселелері ретінде қабылданған әрі өзінің кітаптарында көтерген тақырыптарды «Дінде терең білім» ретінде қабылдап, кітабын «Фиқһ» деп атаған. Тіпті, оған «Фиқһтың абзалы» деген. Өз сөзімен айтқанда, «Фиқһтың абзалы – адамның Аллаһ тағалаға деген иманы, шариғат пен сүннеттерді, жаза түрлерін, үмбеттің бір ауыздан келісуі мен (ихтилаф) пікір айырмашылықтарын да білуі»[footnoteRef:27] деген.  [26:  Әбу Ханифаның ақидаға қатысты көзқарастарын қамтыған «әл-Фиқһул-әкбар» кітабының мәшһүр риуяттары баласы Хаммад пен шәкірті Әбу Мұтғи әл-Хәкәм ибн Абдуллаһ әл-Бәлхи жолы арқылы жеткен. Қараңыз: Әбул-Хайр Мухаммад Әйюб Али, Ақидатул-Ислам уәл-имам әл-Матуриди, Докка, 1983, 106-б.; Катиб Челеби, Кәшфуз-зунун, Анкара, 1941, 2-т., 1287-б.   ]  [27:  Әбу Ханифа, Фиқһул-әбсат, 36-б.; И. Хаккы Үнал, 18-б.] 

Қалай дегенде де, ақида ол кезде әлі ғылыми жүйе ретінде қалыптаспаған еді[footnoteRef:28]. Десе де, Әбу Ханифаның  ақида іліміне қаншалықты ықпал жасағанын Имам Шафиғи (қ. 204 һ.): «Халық тәпсірде Мұқатил ибн Сүлейменге (қ. 150 һ.), өлеңде  Зубайр ибн Әбу Сулмаяға (ө.609 һ.), ал кәлам (ақида) саласында Әбу Ханифаға мұқтаж», – деп көрсеткен.[footnoteRef:29]. Яғни, Әбу Ханифа қалыптасу жолындағы ақида ілімінің алғашқы өкілдерінен деуге болады.  [28:  Алғашқы кезеңдері «фиқһ» сөзі  ақида, ғибадат, ахлақ, қарым-қатынас, жеке мәселелер, тәпсір, қоғамдық шаралар және тағы басқа да білімдерді меңгеруге қатысты айтылған. Ал кейіннен табиғин кезеңінде білім саласы өркендеп, жалпылама сипатқа ие ислами ғылымдар хадис, тәпсір, ақида, фиқһ, ахлақ, араб тілі, т.б. секілді түрлі салаларға бөлініп, әр салада маманданған ғалымдар шыға бастады. Ақида және кәләм ілімінің қалыптасуына қатысты кеңірек мәлімет алу үшін қараңыз: Ислам ансиклопедиси, ТДВ, 2-том, 212-216-б., Стамбул, 1989; 25-том, 196-202-б., Анкара, 2002]  [29:  Ибн Халикан, Уәфәятул-аъян, Бейрут, 1978,  5-т., 255-б.] 

Осы жерде тағы бір назар аудара кететін жайт, Әбу Ханифа фиқһ іліміне бет бұрғаннан кейін ақида (кәләм) мәселелерімен айналысуды доғарған, кәләммен айналысуға тыйым салған[footnoteRef:30] деген көзқарастар тарихи шындыққа аса сәйкес келе бермейтін секілді. Өйткені, кейбір зерттеушілердің[footnoteRef:31] айтуы бойынша, ақидаға қатысты пікірлерін қамтыған «әл-Уасия» атты еңбегі өмірінің соңғы жылдарында жазылған. Әбу Хафс Омар әз-Зәнәнжәри Әбу Ханифаның кәләм алқасының болғанын, харижиттер, шииттер, дәхрилер секілді ағымдармен пікірталастыруының фиқһқа бет бұрғаннан кейін де жалғасқандығын жеткізген[footnoteRef:32]. Ал Имам Ағзамның тыйым салған кәләм ілімі бастауын Құран мен сүннеттен алмайтын, ақиққатты емес, жалғанды қорғауды, өзінікін дәлелдеп, қарсыласының пікірлерін жоққа шығаруды мақсат еткен кәләм. Әйтпесе, жоғарыда келтіргендей, өзінің «Фиқһтың абзалы» деп атап, имансыздыққа қарсы Ислам ақиқаттарын дәлелдеу үшін қолданған кәләмға тыйым салмаған[footnoteRef:33]. Шағбимен болған оқиғадан соң оның түбегейлі ілімге бет бұрғанын көреміз. Ол 22 жасына дейін-ақ, сол кездегі мұсылман қоғамындағы жастар секілді ең қажетті ілімдерді оқып үйренген-ді. Әрі ұстазы Хаммадтың сабағына қатыса бастағаннан кейін кәләммен шұғылданбаған деу тарихи шындыққа жанаса қоймайды. Өйткені, ол өзінің ақида саласындағы еңбектері арқасында ақида ілімінің негізін қалап кеткен көрнекті ғалымдардың бірі.    [30:  Бағдади, 13-т., 333-б., Зәхәби, Сияр, 6-т., 398, Мекки, 51-б., 57-б.]  [31:  Ибнус-Субки, М. Муртаза әз-Зәбиди, Беязизаде Ахмед Эфенди, бертін келе Зәһид әл-Кәусәри, Али Сами ән-Нәшшәр, Инаятуллаһ Иблағ секілді ғалымдар осы көзқарасты жақтаған. Ю. Шевки Явуз, Акаиде даир гөрүшлери, Ислам ансиклопедиси, ТДВ, Стамбул, 1994,  10-т., 138-б.]  [32:  әл-Мекки, Мәнәқибу Әби Ханифа, Бейрут, 1981, 57, 124-б.; Бәззәзи, Мәнәқибу Әби Ханифа, Бейрут, 1981, 181, 202-б.]  [33:  Беязиззаде Ахмед Эфенди, Ишаратул-мәрәм мин ибаратил-имам (жариялаған Ю. Абдурразақ) , Каир, 1949, 35-46-б.] 

Ол харижиттер мен қадарияларға қарсы әхлус-суннаның (сунниттік бағыттың) көзқарастарын қорғау мақсатымен жиырмадан көп мәрте Басраға барып, білімділігі мен білгірлігін дәлелдеген[footnoteRef:34]. Басра ол кезде әр түрлі ағымдардың қайнаған ордасы еді. Өмірінің алғашқы жылдарындағы секілді соңғы кезеңдерінде де қажет болған жағдайда ақида мәселелерін талқылап, пікір таластырған. Әрине, оның фиқһпен терең айналысуы ақида  мәселелерімен шұғылдануына кедергі жасаған емес. Ол кездегі ғалымдарға қарасақ, қазіргі кезеңдегідей тек бір мамандықты емес, түрлі мамандықтарды да қатар игергенін байқаймыз[footnoteRef:35]. [34:  Бәззәзи, 137-б.; Хәйсәми, 55-б. Жастайынан жақсы білім алған, сол заманның танымал ғалымдарынан хадис үйренген, фиқһи мәселелерді талқылаған Әбу Ханифа өте зерек еді. Ол жергілікті жердегі түрлі ағымдардың басшыларымен пікірталасып,  оларға  аят, хадис жолымен, ақыл-ойға сай жауап қайтарып, еш қиындықсыз өз пікірін мойындата білген. Ислам топтары ең көп шоғырланған Басра қаласына барып, ол жердегі түрлі ағымдардың басшыларымен жолығып, олардың ұстанған бағыттарының дұрыс емес екенін бұлтартпай әшкерелеген. Жас кезінде жиырма екі топпен пікір таластырғандығы риуаят етілген. Өмір бойы Ислам фиқһын қорғаштап өткен. Дахрилермен сөз таластырып, оларға Аллаһтың бар екенін, иман келтірудің қажет екенін дәлелдей білген. Тіпті, оның дахрилермен жүргізген пікірталастарына қатысты «Мужәдәлә ли әхәдид-Дәхриин» атты арнайы кітапшасы да бар. Дахрилермен болған қызықты таластардың көпшілігі осы кітапшада топтастырылған. 

]  [35:  И. Челеби, Ебу Ханифенин келамжылыгы, итикада даир рисалелери ве бунларын отантик олуп олмадыклары меселеси, Имамы Ағзам Ебу Ханифе ве дүшүнже системи, 16-19 Еким, 2003, семпозиум материалдары, Куран араштырмалары уакфы, Бурса, 2005, 2-т., 186-187-б.] 

Ақида мәселелерімен айналысып, Исламның иман негіздерін қорғау мақсатында әр түрлі ағым өкілдермен пікір таластыруы оның пісіп-жетіліп, ғылыми танымының қалыптасуына ерекше ықпал жасады. 
Жалпы, Әбу Ханифаның кезеңінде ғалымдар екі салада еңбек еткен еді. Біріншісі, тек Ислам фиқһымен шұғылданғандар. Бұлар басқа саладағы ілімдермен көп айналыспайтын, ары кеткенде қияс[footnoteRef:36] пен тахрижул ахадисті[footnoteRef:37] ғана оқитын. Ал екінші топтағы ғалымдар ақида мен кәләм саласын түбегейлі меңгеруге тырысатын. [36:  Салыстыра отырып үкім шығару]  [37:  Хадистің түп негізін табу] 

	Ол кездері осы  фиқһ пен ақида саласын бірдей менгерген ғалым жоқ еді. Ең алғаш осы екі саланы бірдей менгеріп шыққан Әбу Ханифа болды. Жастайынан ілімге құштар, парасатты, әрі зеректігімен ерекшеленген ол осы екі салада да ең жоғарғы деңгейге жетті. Сонау ерте кезеңнің өзінде бір жағынан, ханафи фиқһының мектебін, ал екінші жағынан, әхлус-сунна уәл-жамағаттың ақида мектебінің де негізін қалап кетті[footnoteRef:38]. Ол фиқһ ғалымдары арасында жүйелі ойлау ұстанымдары мен әдіснамасын басшылыққа алып, сол әдістерді иман негіздері мен діни үкімдер шығаруда шебер қолданған ақида саласының алғашқы ғұлама-ғалымы. Міне, осы ерекшелігіне орай, Әбу Ханифа мен шәкірттерін рай мен қияс жақтастары деп атап кеткен[footnoteRef:39]. Әбу Ханифаның фиқһ пен ақида іліміндегі беделінің биік болғаны сол, сунниттердің тысындағы «Мұғтазилиттер» мен «Мүржия» секілді ағымдар оны өздерінің бағытынан етіп көрсетуге тырысқан. [38:  Әбу Ханифаның қысқаша жүйелеген иман негіздері сол кездері қызу пікрталасқа жол ашқан мәселелер еді. Оның осы тақырыптарды терең түсінігі арқылы белгілі бір жүйеге салуы өзінен кейін келген ахлус-сунна уәл-жамағат иамамдарына (Мысырда имам Тахауи (қ 321 һ) негізін қалаған тахауия, Иракта құрылған әшғария (Имам Әшғари (қ. 324 һ.) және Орта Азия кең тараған матуридия (имам Матуриди (қ. 333 һ.) ықпал етті. Кеңірек мәлімет алу үшін қараңыз: А. Жошкун, Ислам итикадында Ебу Ханифенин тесири ве имам Матуриди, Йени умит, журналы, 2002 ж., Шілде-Тамыз, 57-сан; Ақида іліміне қосқан үлесіне байланысты төменде кеңірек тоқталдық. Қараңыз: Дизайн жасп болған соң Ақидаға қатысты беттерін жазып жібер]  [39:  М. М. Шәриф, Ислам дүшүнжеси тарихи, (түрік тіліне аударған: А. Үнал), Стамбул, 1990, 1-т., 281-б.
] 

Оның ғылыми танымының қалыптасуында тек қана білім алу жолы емес, сабақ беруінің де өзіндік рөлі болған. Өйткені, сабақтарын өзінің әр түрлі ғылым саласында білімдерін жетілдірген зерек шәкірттерімен пікірталас түрінде өткізгені мәлім. Ал оның сабақ беріп ілім үйренуі өмірінің соңына дейін жалғасқан.

Әбу Ханифаның ілім қайнарының бастаулары және ұстаздары 
Әбу Ханифаның ұстаздарын тану оның ғасырлар бойы нұр шашып, көңілдерді шуаққа бөлеген ілімінің қайнарларының бастауының қайда жатқанын  көрсетеді. Бұл жайында өзі: «Мен ілім мен фиқһтың қайнаған ортасында өстім. Ғұламалармен бірге жүріп-тұрдым. Фиқһта ең білгір деген ғалымнан білім алдым» деген[footnoteRef:40]. Әбу Ханифаның бұл сөзі оның нағыз ілім ордасында өскенін көрсетеді. Көптеген ғалымдармен жолығып, белгілі бір салада тереңдеп, танымал болғандарынан сабақ алған. Солардың арасында Ирактағы фиқһ саласының көрнекті ұстаздарының бірі Хаммад ибн Әбу Сүлейменге шәкірт болып, одан ілім үйренген. Әрине, ол Хаммадтан ғана сабақ алумен шектелмеген.  [40:  Әбу Захра, Әбу Ханифа, 62-б. ] 

«Тарихул-Бағдат» кітабында Әбу Ханифаның кімнен ілім алғандығы жайында былай делінген: «Әбу Ханифа бір күні Халифа Мансұрдың жанына барады. Халифаның жанында Иса ибн Мұса да бар еді. Бұл тақуа, сопы ғалым Иса ибн Мұса халифа Мансұрға бүгінгі әлемнің бірегей ғалымы осы деп, Имам Ағзам Әбу Ханифаны көрсетті. Сонда Мансұр: 
– Ей, Нұғман, ілімді кімнен үйрендің? – дегенде Әбу Ханифа:
– Хазірет Омардан білім алғандар арқылы Омардың, хазірет Алиден сабақ алғандар арқылы Алидің, Абдуллаһ ибн Мәсғудтан ілім үйренгендер арқылы Абдуллаһ ибн Мәсғудтың білім кәусарынан сусындадым. Иә, өз кезеңінде Ибн Аббастан асқан ғалым жоқ еді, – дейді. Осыны естіген Мансұр: 
– Сен өте дұрыс істегенсің, білімді түп-тамырынан алған екенсің»[footnoteRef:41], – деп мақтайды. Осы жерден байқағанымыздай, Әбу Ханифа ілімінің бастауын ілім мен фиқһы жағынан танымал осы төрт сахабаға апарып негіздейді. Шынында да, Әбу Ханифа мен оның мәзһабының ілімінің қайнар бұлағы Пайғамбарымыз (с.ғ.с.) жарық дүниеден өткеннен кейін, Куфаға қоныс аударған Али ибн Әбу Тәліп пен Абдуллаһ ибн Мәсғуд еді. Осы сахабалардан ілім алған Мәсрук ибн Әжда (қ. 63 һ.ж.)[footnoteRef:42], Алқама ибн Қайс (қ. 62 һ.ж.)[footnoteRef:43] және Шурәйх ибн әл-Харистан (қ. 80 ж)[footnoteRef:44] Әмир ибн Шәрәхил әш-Шағби (қ. 104 ж.)[footnoteRef:45] мен Ибраһим ән-Нәхәи (қ. 96 ж)[footnoteRef:46] сабақ алған. Олардан Хаммад ибн Әбу Сүлеймен (қ. 120 ж.) арқылы Әбу Ханифа ілім үйренген[footnoteRef:47]. Сонымен қатар, Абдуллаһ ибн Аббастың құлы Икрима (қ. 105 һ.ж.) мен Абдуллаһ ибн Омардың азат етілген құлы Нафи (қ. 117 һ.ж.) арқылы осы екі аты аталған сахбалардың ілімдерінен сусындаған. Меккенің фақиһы Ата ибн Рабахтан (қ. 114 һ.ж.) ұзақ жылдар бойы сабақ алған[footnoteRef:48].  [41:  Бағдади, Тарих, 8-т., 334-б.]  [42:  Зәхәби, Тәзкирәтул-хуффаз, Дәру ихяит-турасил-араби, Хайдарабад, 1956, 1-т., 49-50-б.]  [43:  Бұл да сонда, 1-т., 48-б.]  [44:  Бұл да сонда, 1-т., 59-б.]  [45:  Бұл да сонда,  1-т., 79-88-б.]  [46:  Ибн Хажар әл-Асқалани, Тәхзибут-тәхзиб, Бейрут, 1968, 2-т., 154-155-б.]  [47:  Әбу Захра, Әбу Ханифа, 68-б.]  [48:  Бүл да сонда, 68-б.] 

Олай болса, Әбу Ханифа өзінің ұстазы Хаммадпен бірге басқа да фиқһ және хадис ұстаздарынан сабақ алуды тоқтатпаған. Кейбір кітаптарда ұстаздарының саны төрт мың деп беріледі. Әрине, мұнда біраз әсірелеу бар екені байқалады,  дегенмен, бұл оның бір ғана ұстаздан сабақ алмағанын көрсетеді. 
Әбу Ханифаның ұзақ жылдар бойы дәріс алған ең негізгі ұстазы Хаммадқа тоқталмастан бұрын ғылыми танымының қалыптасуында ерекше рөл ойнаған Куфа медресесінің негізін қалауға себеп болған сахабалар[footnoteRef:49] мен табиғиндарға аз-кем тоқтала кеткен жөн.  [49:  Абдуллаһ ибн Мәсғуд пен Али ибн Әбу Тәліп жайлы төменгі бөлімдерде тоқталамыз.] 

Алқама ибн Қайс ән-Нәхәи. Пайғамбарымыз әлі суішкілігі таусыла қоймаған кезде дүниеге келген, әйгілі сахабалардың ілім каусарынан сусындап, Куфа мектебінің негізін қалаған табиғиндардың бірі – Алқама ибн Қайс ән-Нәхәи (қ. 62/681). Ол Пайғамбарымыздың (с.ғ.с.) «Ілімнің қақпасы» деген марапатына бөленген, өзінің ұрпағын жалғастырушы әзірет Алиден нәр алған. Төрт халифамен қатар жүздеген сахабадан хадис риуаят еткен Алқама Ибн Мәсғудпен Куфада бірге өмір сүріп, одан сабақ алған. Куфалықтар Ибн Мәсғудты Пайғамбарымызға (с.ғ.с.) ең қатты ұқсайтын сахаба десе, жұртшылық Алқаманы да тақуалығы, ілімі мен түр-әлпеті жағынан Ибн Мәсғудқа қатты ұқсататын. Алқамадан кейбір сахабалардың өзі білмегендерін сұрап үйренгендігі айтылады. Ибн Мәсғуд «Менің білгендерімді Алқама да біледі»[footnoteRef:50] деп, оның ілім дариясы екенін айтып кеткен. Өз кезегінде Әбу Ханифа Әузағимен Меккеде кездесіп, бір мәселенің шешіміне қатысты өзінің келтірген дәлелінің де негізсіз емес екенін көрсету үшін «Хаммад Зухриден, Ибраһим Сәлімнен, ал Алқама сахаба болмаса да Ибн Омардан деңгейі төмен емес» деген кезде, Әузәғи оның уәжіне жығылған[footnoteRef:51]. Ол Пайғамбарымыздың (с.ғ.с.) сүннетін сақтауға зор үлес қосқан алып имамдардың бірі. Одан көптеген табиғин имамдары хадис алған. Ол Куфада Әсуәд ән-Нәхәи, Ибраһим ән-Нәхәи, Хаммад ибн Әбу Сүлеймен секілді ғұламаларды тәрбиелеп жетілдірген кемеңгер тұлғалардың бірі. Осы орасан еңбегіне орай оны Куфа медресесінің құрушысы десек қателеспейміз. [50:  Ибн Сағыд, Табақатул-Кубра, Бейрут, 1968, 6-т., 86-87-б.; Бағдади, 2-т., 98-б.]  [51:  М. Е. Кылычер, Ислам фыкхында рай тарафтарлары, Анкара, 1961, 32, 35-б.] 

Мәсруқ ибн Әждә. Пайғамбарымыз (с.ғ.с.) дүниемен қош айтыспай тұрып, Йеменде Ислам дініне өткен Мәсруқ ибн Әждә Хамадани (қ. 63/682) Әбу Бәкірдің халифалығы тұсында Мәдинаға келген. Әбу Бәкірдің артында тұрып намаз оқыған, Әбу Бәкір, Омар, Осман, Али, Мұғаз ибн Жәбәл (Бәрінен де Аллаһ разы болғай!) секілді сахабалардан ілім үйренген. Айша анамыз да оған ерекше құрмет көрсеткен. Кейін Куфаға қоныс аударып, Ибн Мәсғудтан сабақ алған. Тақуалығымен қатар ілімге деген құштарлығымен де ерекшеленген тұлға еді. Біраз уақыт қазылық міндетін де атқарған Мәсруқ жайлы «Қады Шурәйхтан да білгір ғалым еді» делінген[footnoteRef:52].   [52:  Ибн Сағыд, Табақат, 6-т., 76-б.; Кылычер, 33-б.] 

Әмир ибн Шәрәхил әш-Шағби (104/722). Әбу Ханифа – сахабалардың пәтуаларын талмай іздестіріп, оларды бір-бірімен салыстырып, зерттеген ғалым. Ол табиғиннің жасы үлкендерінен фиқһ ілімін үйреніп, олардан хадис риуаят етті. Әбу Ханифаға білім берген табиғиндер түрлі саланы меңгерген ғалымдар еді. Солардың ішінде Куфада өмір сүріп, хадис ілімінде танымал болған ғалым – Шағби. Ол Омар ибн Хаттабтың кезінде дүниеге келген. Абдуллаһ ибн Мәсғудпен бірге тілдік мәселелерді көп талқылаған оның ең фақиһ шәкірті еді. Тіпті табиғин болғанына қарамастан, сахабалардың арасында отырғанда адамдардың оған сауал қоюы білімінің қай деңгейде болғандығынан хабар береді. Соған қарамастан ол әр мәселеде пікірін білдіруден сақтанып, кейде «Оны Ибраһим ән-Нәхәиден сұраңдар»[footnoteRef:53] дейтін. Әбу Ханифаның түбегейлі ғылымға бет бұруына әсер еткен осы Шағби еді.  [53:  Бұл да сонда, 6-т., 106-б., 250-б.] 

Ибраһим ибн Язид ибн Қайс ән-Нәхәи (қ. 95/714). Нәхәи Йеменнің Мәзхиж аймағында тұратын Пайғамбарымыздың (с.ғ.с.) кезінде мұсылмандықты қабылдап, Аллаһ елшісінің (с.ғ.с.) дұғасын алған үлкен елдің атауы болып табылады. Олар кейін Куфа аймағына қоныс аударған. Осы елден «Нәхәи» лақабымен аталатын ғалымдар көп шыққан. Солардың арасындағы ең танымалдырының бірі Ибраһим ән-Нәхәи – имам, хадис хафызы, өз кезеңінде күллі Ирак аймағының ең білгір фақиһы еді. Аталмыш аймақта көптеген ғалымдар өмір сүргенімен, ақылдылығы мен алғырлығының арқасында он сегіз жасының өзінде ілім үйрететін кісілердің дәрежесіне жеткен. Сахабаларды көзі көрген, бірақ, олардан хадис риуаят етпеген. 
Ол өзінің ұстаздары секілді Құранға ерекше мән беретін, өзі қари әрі тәпсірші болатын. Әш-Шағби, Әбуд-Духа және Ибраһим үшеуі хадистерді бірге талқылайтын. Мәселе пәтуа беруге келіп тірелгенде барлығы да осы Ибраһимнің аузына қарайтын. Жарық дүниемен қош айтысқан кезде қай жағынан алғанда да оның орнын жоқтатпайтын адам шықпады[footnoteRef:54]. [54:  Бұл да сонда, 6-т., 332-б.] 

Ханафи фиқһының қалыптасуында оның орны бір төбе. Шах Уәлиуллах Дәхләуидің «Ханафи фиқһының қайнар көзі» деп атаған Ибраһим ән-Нәхәи Әбу Ханифаның ұстазы Хаммадтың көзқарасы мен ғылыми әдісінің қалыптасуына ең үлкен ықпал жасаған ғалымдардың бірі[footnoteRef:55]. Әбу Ханифаның шәкірттерінің еңбектеріне үңілгенде Ханафи мәзһабының пәтуаларының көпшілігінің Ибраһим ән-Нәхәидің хадистері мен пікірлеріне негізделгені байқалады[footnoteRef:56]. [55: Бұл да сонда, 6-т., 284-б.; Әбу Захра, Әбу Ханифа, 90-91-б.]  [56:  М.Ө. Арас, 59-б.] 

Икрима (қ. 105 ж). Икрима Абдуллаһ ибн Аббастың ілімін бойына сіңірген мәуласы (азат етілген құлы), фиқһ ғалымы. Ұстазы Ибн Аббас оның білімінің кемеліне келгенін көргенде: «Бар, халыққа пәтуа айт!» деген.  Бір күні Саид ибн Жабирге: «Сенен асқан білімді кім бар?» деп сұрағанда ол: «Икрима» деп жауап берген екен. Икрима қайтыс болғанда халық ол жайлы: «Ең фақиһ ғалымымыз дүниеден өтті» деп қайғырып, қара жамылған болатын. Ал әл-Уақиди оны «Мекке мүфтиі» деп атаған[footnoteRef:57].    [57:  әл-Мукрим Мұхаммед ибн Жалалуддин, Табақатул фуқаһа, Байрут, Лубнан, 1970, 1-басылым, 1-т., 70-б.] 

Әбу Абдуллаһ Нафи. Нафи (қ. 117) Абдуллаһ ибн Омардың ілімін өз бойына жинаған оның мәуласы, табиғин ғалымы. Көптеген сахабаның көзін көріп, олардан Пайғамбарымыздың (с.ғ.с.) мүбарак хадистерін жеткізген, дінді терең меңгерген имам еді. Хадис ілімінде оның сенімділігі мен дәрежесінің жоғарылығын ғұламалар бірауыздан мойындаған. Тіпті, имам Бұхари мен имам Мәлік Ибн Омардан Нафи арқылы жеткен тізбекті ең сенімді деп қабылдаған. Халифа Омар ибн Абдулазиз осы терең білімділігін ескеріп, оны Мысыр еліне хадис үйрету үшін арнайы ұстаз ретінде жіберген. Ол 117 жылы Мәдинада дүние салған[footnoteRef:58]. Көптеген ғұламалар Нафиды бір көрсем деп армандайтын. Әрине, Әбу Ханифа бұдан тыс қалмақ емес[footnoteRef:59]. Әбу Ханифаның «Муснадындағы» (хадис жинағы) хадистердің көпшілігі имам Нафи арқылы келіп жеткен.        [58:  М. М. Әбу Зәху, әл-Хадис уәл-мухаддисун, Бейрут, 1984, 194-195-б.]  [59:  Шақа, 47-48б.;  Р. Батыр, 46-б.] 

Ата ибн Әбу Рабах. Әбу Ханифа тек қана Куфаның ғалымдары емес, сонымен қатар, Хижаздың ғалымдарынан да ілім алған. Солардың бірі – Меккенің фиқһ маманы болған Ата ибн Әбу Рабах[footnoteRef:60]. Ол Пайғамбарымыздың (с.ғ.с.) ардақты сахабаларының бірі, Құран білгірі Абдуллаһ ибн Аббастың ілімінен сусындап өскен белгілі табиғин ғұламаларынан. Тарихи дереккөздерде имам Ағзамның елу бес рет Меккеге қажылыққа барғандығы айтылған[footnoteRef:61]. Әрине, мұнда әсірелеу болғанымен, бұл оның өмірінде қажылыққа жиі барғандығын көрсетеді. Әбу Ханифа Меккеге әр сапарында Ата ибн Әбу Рабахпен жолығып тұратын. Ең алғаш мәрте жолыққан кезде араларында мынадай әңгіме өрбіген. Ата одан:  [60:  Ибн Абдулбәрр, әл-Интиқа фи фәдәилис-сәләсәти әл-әиммәтил-фуқаһа, Бейрут, ж.к., 158-б. ]  [61:  Әбу Захра, Әбу Ханифа, 91-б.] 

– Сен қайдан боласың? – деп сұрайды. Әбу Ханифа : 
– Куфа  қаласынанмын.
– Ә-ә, әртүрлі дінді ұстанып, сан алуан топтарға бөлінген жерден де! 
– Иә, сол жерден. 
– Қай топтансың?
– Мен сәләфқа (сахабалар мен табиғиндер) тіл тигізбейтін, тағдырға сенетін, біреуді күнә істегені үшін кәпір санамайтын топтанмын, – деп жауап берген екен[footnoteRef:62]. Ілімінің тереңдігі мен тақуалығына тәнті болған Әбу Ханифа «Атадан артық адам көрген емеспін»[footnoteRef:63] деген.    [62:  Бұл да сонда,  67-б.]  [63:  Бұл да сонда,  67-б.] 

Мәлік ибн Әнас. Әбу Ханифа хадистер әлі толықтай жинастырылып, жазылып, жүйеленбеген уақытта өсіп-жетілді. Ол өз аймағында ғана ілім алумен шектеліп қалмай, Ислам әлемінің әр түрлі орталықтарындағы білгір ғалымдармен кездесіп, солардан ілім алуға тырысқан. Оның хижаз мектебінің көрнекті өкілі Мәлік ибн Әнаспен (қ. 179 һ.) ұзақ уақыт бірге жасаған ғылыми тәжірибе алмасуына қатысты мәліметтер тарих кітаптарында егжей-тегжейлі берілген. Имам Мәлік ибн Әнас – мәліки мәзһабының құрушысы, ең алғаш жинақталып, хадисшілердің сенімінен шығып, жоғары бағаланған «Муатта» атты хадис кітабын жинастырған ғалым. Оның хадис ілімінде, Құран мен хадистерден үкім шығарудағы білгірлігін замандас ғұламалары түгел мойындаған[footnoteRef:64].    [64:  Әбу Зәху, әл-Хадис уәл-мухаддисун, 245-253-б.; Т. Кочигит, Хадис ыстылахлары, Анкара, 1980, 214-218-б] 

Ол қажылық уақытында Имам Мәлікпен фиқһ мәселелерін талқылап, пікір таластыратын, тәжірибе алмасатын. Осы алып имам Әбу Ханифаның білгірлігіне таң қалып: «Мен Пайғамбарымыздың (с.ғ.с.) сахих хадистерін толық білуде және оны түсіндіруде имам Ағзам Әбу Ханифадан артық жанды кездестірмедім» деген екен[footnoteRef:65].  [65:  Ә. Б. Жүнісов. Ханафи мәзһабының маңыздылығы мен рөлі және қазіргі заман. Имам Ағзам Әбу Ханифа мәзһабы және қазіргі заман атты халықаралық ғылыми-тәжірибелік конференция материалдары, Алматы,  «Атамұра»  2009,  29-бет. ] 

Өз заманында Шам мектебінің ең ірі имамы, көптеген сахабалардан хадис риуаят еткен, тақуалығы және сүннетке деген беріктігімен аты шыққан, фиқһ маманы әрі мухаддис Имам Аузағимен (қ. 157 ж.)[footnoteRef:66] фиқһ үкімдерін талқылайтын.  [66:  Ибн Сағыд, Табақат, 7-т., 2, 185-б; Зәхәби, Тәзкирә, 1-т., 178-183; Әбу Зәху, әл-Хадис уәл-мухаддисун, 295-297-б.] 

Әбу Ханифа осындай сапарларында өзінің берген пәтуаларын басқаларға айтып, олардың да пікіріне ден қойып, қажет жерінде сынға салып, өз ойымен бөлісетін. Түрлі елдердің салт-дәстүр, қоғамдық қарым-қатынасымен танысып, фиқһ мәселелерін әр елдің мекенінің ерекшеліктерін ескере отырып, шешім  қабылдайтын[footnoteRef:67]. [67:  Әбу Захра, Әбу Ханифа, 75-б.] 

Әбу Ханифа Иракта тұрғанымен Меккеге жиі барып, сол жердегі ғалымдардан сабақ алатын. Ол Меккеде, Аллаһтың сүйікті құлы Пайғамбарымыздың (с.ғ.с.) әрбір басқан ізін, іс-әрекеттерін зерделеп, өзімен қатар жүргендей күй кешетін. Бәзбіреулердің айтып жүргеніндей, оны «Хадистің қайнар көзінен қашық аймақта өмір сүргендіктен, көбіне өз ақылына сүйеніп үкім шығарған» деу қисынға келе бермейді. Оның Пайғамбарымыздан келіп жеткен әрбір дұрыс хабарды көзінің қарашығындай сақтап, тіпті әлсіз хадистердің өзін қисынға салған дәлелдерден жоғары қойғандығына келесі бөлімдерде келтірілген мәліметтерден толықтай көз жеткіземіз. 
Ал енді Әбу Ханифаға ең алғаш ұстаздық қылып, оның ғылыми тұлғасының қалыптасуына тікелей себепкер болған Хаммад ибн Әбу Сүлейменге аз-кем тоқтала кетейік. 
Куфалық Хаммад ибн Әбу Сүлеймен әл-Әшғари фиқһ ілімін хазірет Али (р.а) мен Абдуллаһ ибн Мәсғудтан (р.а.) үйренген табиғин ғалымы. Әбу Ханифаның фиқһ ілімн жақсы көріп, сол ілімге терең бойлауына ықпал жасаған ең негізгі тұлға. Оның әкесі әйгілі сахаба Әбу Мұса әл-Әшғаридың мәуласы (азат етілген құлы) еді. Куфада туып-өсіп, Ибраһим ән-Нәхәиден фиқһ ілімін үйренді. Оның көзқарастарын терең меңгергендердің әрі Куфа фиқһына райды кіргізгендердің алғашқыларының бірі еді[footnoteRef:68]. Тек Нәхәиден ғана емес, сонымен қатар, заманының хадис ғалымы Шағбидан да фиқһ ілімін үйренді.   [68:  Ф. Сезгин, Gescihte Der Arabichen Schiriftumms, Leiden, 1967 (Араб тіліне аудархан Мхмуд Фәхми Хижәзи, Фәхм Әбул-Фадыл,), Тарихут-турасил-арабия, Мысыр, 1-т., 2-б.; М. Ө. Арас, Ебу Ханифенин ходжасы Хаммад ве фықхи гөрүшлери, Баян баспасы, Стамбул, 1996, 70-71-б.] 

Сахаба Әнәс ибн Мәліктен хадис тыңдап, одан хадис риуаят еткен. Омар ибн Хаттабтың мәуләсы Абдуррахман ибн Сағыд, Ибн Аббастың мәуласы Икримадан және т.б. табиғиндардан хадис риуаят еткен[footnoteRef:69].   [69:  М. Ө. Арас, 71-б.] 

Хаммад – дәулеті шалқыған, парасатты кісі болған. Мал-мүлкінің бір бөлігін өзінің маңдай терімен саудадан тапса, біразы әкесі мен туғандарынан мұраға қалған. Тарихшылар оның ілімі терең, жақсылық жолында дүниесін аямаған, қолы ашық, көңілі кең дархан кісі болғанын жазады[footnoteRef:70]. Осы жағынан да Әбу Ханифа ұстазы Хаммадқа ұқсаған. [70:  Бұл да сонда, 75-80-б.] 

Хаммад Ибраһим ән-Нәхәидан дәріс оқып, оның фиқһын ең жақсы меңгергендердің бірі еді. Ұстазы Ибраһим ол жайлы өзіне келген Мұғираға «Оның етегіне мықтап жармасыңдар. Былайғы жұрттың ішінен маған ең көп сауал қойған сол» десе, өзінен кейін кімнен пәтуа сұрау керек дегендерге «Хаммадтан» деп жауап берген[footnoteRef:71].   [71:  Ибн Сағыд, Табақат, 6-т., 633-б.; М. Арас, 81-82-б.] 

Хаммад ибн Әбу Сүлеймен ұстазы жарық дүниемен қош айтысқан кезден бастап, (96/714) Куфа мешітіндегі фиқһ дәріс алқасына ұстаздыққа өтеді. Ол осы мешітте табаны күректей жиырма төрт жыл ұстаздық етсе, оның сабақтарына ең ұзақ қатысқан талантты да, алғыр шәкірті Әбу Ханифа еді. Хаммад ибн Әбу Сүлейменнен фиқһ ілімін жиырма екі жасынан қырыққа келгенге дейін оқып, он сегіз жыл сабақ алған. Ұстазы Хаммад қайтыс болғанға дейін (120 ж.) одан сабақ алуды тоқтатпаған. 
Осы он сегіз жылдың ішінде Әбу Ханифа ілімді толық игердім деп ойлап, ұстазынан бөлек өзі жеке дәріс алқасын құрғысы келген кезі де болған екен. Бұл жайында Әбу Ханифаның шәкірті Имам Зуфар ұстазының мына сөзін жеткізеді: «Он жыл Хаммадтан сабақ алдым. Содан кейін өзім жеке дәріс алқасын құрсам ба деп ойладым. Осы ниетпен бір күні үйден шықтым. Мешітке кірдім. Ұстазымды көрген сәтте оны қимайтынымды, одан қол үзіп кете алмайтынымды түсіндім. Жанына отырдым. Осы кезде ұстаздың Басрадағы туыстарынан бірінің қайтыс болғаны жайлы хабар келді. Ол туысы, мал-мүлкін (мұрасын) ұстазымызға тастап кеткен екен. Ұстаздан басқа мұрагері жоқ болса керек. Сол жерге баруына тура келді. Маған өзінің орнына отырып сабақ жүргізуімді бұйырды. Осыны айтып ол Басраға аттанды. Ұстаз кеткеннен кейін дәріс алқасының басына отырғанымда бұрын-соңды естімеген сауалдар қойыла бастады. Мен оларға жауап айтып (жазып) отырдым және сол жауаптарымның дұрыс-бұрыстығын ұстаз келгеннен соң өз аузынан сұрап білгім келді. Қойылған сауалдар мен берілген жауаптардың ұзын-саны алпысқа жетті. Ұстаз келгеннен кейін сауалдар мен оның жауаптары жазылған қағазды алдына тостым. Қырық мәселенің жауабына келісті, ал қалған жиырма мәселе бойынша екеуіміздің көзқарасымыз екі түрлі болып шықты. Мен өле-өлгенше оның қасынан кетпеймін, одан айырылмаймын деп сөз бердім. Сөзімде тұрып, дүниеден озғанша оның қасынан ажырамадым»[footnoteRef:72].  [72:  Саймиәри, Ахбару Әби Ханифа уә асхабихи, Бейрут, 1985, 6-б.; Бағдади, Тарих, 13-т., 333-б] 

Тағы бірде Әбу Ханифа былай дейді: «Бір күні Басраға келдім. Қандай сауал қойылса да жауап берермін деп ойладым. Маған күрең қабағы ашылмайтын күрделі сұрақтар қойылды, мен жауап беруге қиналдым. Сол кезде Хаммад ұстазымнан ешқашан айырылмауға ант еттім. Осылайша, он сегіз жыл бойы оның шәкірті болдым»[footnoteRef:73]. Ол ұстазы Хаммад қайтыс болғаннан кейін ғана өз біліміме сүйеніп сабақ беруді бастаған.       [73:  Бағдади, Тарих, 13-т., 333-б.] 

Тумысынан зерек Әбу Ханифа Хаммадқа келгенге дейін сол кездегі түрлі ағым өкілдерімен пікір таластыра алатындай деңгейде болатын. Оның ұстазына терең құрметпен қарағаны бір бөлек, ғылыми мәселелерді әбден жан-жақты талқылап, санасына құйып алғанға дейін тыным таппайтын. Ұстазы оның бұл қасиетіне түрлі мәселелерді талқылау барысында-ақ көз жеткізген-ді. Ұстазымен ақиқатқа жету үшін қаншама рет қызу пікір таластырса да, екеуі бір-бірінен айырылғысы келмейтін. 
Әбу Ханифа мен ұстазының арасында терең сүйіспеншілік орнаған еді. Хаммад шәкіртін туған баласынан артық жақсы көретін. Осыған қатысты Хаммадтың баласы Исмаил әкесінің бір сапарға шығып едәуір уақыт өткен соң қайтып оралған кезде, әкесінен кімді қатты сағынғанын сұраған кезде ол «Әбу Ханифаны. Егер көзімді одан айырмауға шамам жетсе, бір сәтке де одан көз алмас едім»[footnoteRef:74] деп жауап берген екен.  [74:  Саймиәри, Ахбару Әби Ханифа 20-б.; Бағдади, Тарих, 13-т., 334-б.] 

Әбу Ханифа Хаммадтың ең жақсы көретін шәкірттерінің алдыңғы сапында тұратын. Ол ұстазынан естігендерін бірден қағып алатын асқан зеректігімен ерекшеленетін. Басқа достары қателесіп, жаңылысып жатса, ол естігендерін санасына құйып алатын. Сондықтан, ұстазы оны дәріс алқасының ең алдында өзімен бір қатарға отырғызатын, басқаларына мұндай сый-құрмет көрсетпейтін[footnoteRef:75].  [75:  Бағдади, Тарих, 13-т., 333-б.; Мекки, Манақиб, 51-б.] 

Хаммад шәкіртін жан-жақты тәрбиелеп әрі оның біліміне көңілі толып: «Мендегі барлық нәрсені бойыңа толықтай сіңіріп, бұлақтың көзін суалттың»[footnoteRef:76] деген-ді. Тағы бірде шәкіртінің ілімге деген терең ықыласына сүйсініп: «Мен жарықтың күндізге дос болып, қараңғыны нұрға бөлегеніндей ілімнің Нұғманға жан жолдас екеніне толық көз жеткіздім»[footnoteRef:77] деген-ді. [76:  А. Әмин, Духаул-ислам, Каир, 1964, 2-т., 182-б.]  [77:  Сәймиәри, 9-б.] 

Өзін жақсы көрген ұстазын Әбу Ханифа да қатты жақсы көріп, оны мақтан тұтатын. Бірде ол былай дейді: «Мен Хаммадқа кенеше жармастым. Менің оған жармасқанымдай ұстазына басыбайлы байланған ешкімді көрмедім. Оны сауалдардың астына алатыным соншалық, кейде ол шыдай алмай: «Әй, Әбу Ханифа, миым ашып, кеудем қысылып кетті» дейтін»[footnoteRef:78]. Өйткені, ол өзінің ұстазының сахабалардың көзқарастары мен ілімін бойына жинаған дария екенін жақсы білетін. Өз кезегінде ұстазы Хаммад та білімге құштарлығының арқасында ұстазының бойындағы бар білімін барынша қалдырмай қақтап, сарқып алмайынша көңілі көншімейтін.      [78:  А. Әмин, 2-т. 182-б.] 

Әбу Ханифа ұстазын жақсы көргені соншалық, ұстазы бақилық боп кеткеннен кейін де ұмытпай, әрдайым дұға тілеп отыратын. Бір сөзінде ол: «Хаммад қайтыс болғалы бері әр намаздан кейін ата-анаммен бірге Хаммад үшін де дұға етіп, Аллаһтың рақымына бөленуін тілеп келемін. Өзімнің ілім үйреткен шәкірттеріме де әрдайым дұға тілеймін», – дейді[footnoteRef:79]. Ұстазы Хаммадты құрметтегені соншалық, «Хаммадтың үйі мен менің үйімнің арасында жеті бірдей көше кесе көлденеңдеп жатқанына қарамастан, ол жаққа қарай аяғымды созған емеспін» деген.   [79:  Әбу Захра, Әбу Ханифа, 62-б.] 

Хаммад дүние салғаннан кейін Омеядтар  (Әмәуи) халифатының әділетсіздігі мен Пайғамбарымыздың (с.ғ.с.) ұрпақтарына жасаған зұлымдықтарына қарсы шыққандықтан Омеяд әкімдері оған қысым көрсетіп, жазалаған болатын. Әбу Ханифа Куфадағы әділетсіздіктерге шыдамай, Меккеге қоныс аударып, онда алты жыл тұрады. Әрине, жастайынан ілімге құштар Әбу Ханифа ол жерде қарап жүрмей Хижаздың ғалымдарымен кездесіп, ілімін шыңдай түскен. Ол өзі сабақ бере жүріп, Ибн Аббастың білімінен сусындаған табиғин ғалымдарынан білім алып, Құран, фиқһ бойынша ілімін тереңдеткен.
Ұстаздарының арасында шиға имамдарынан Зәйд ибн Али (қ. 122 ж), Мухаммед әл-Бакир (Зәйнүл-абидин) (қ. 114 ж), Жағфар Садық (қ 148 ж) пен Әбу Мұхаммед Абдуллаһ ибн Хасанның (қ. 145) аттары да аталуда. Бірақ, Ибн Тәймия Әбу Ханифа Жағфар Садықпен құрдас болғандықтан, одан дәріс алмағандығын, Жағфардың әкесінің көзі тірісінің өзінде Әбу Ханифаның пәтуа беріп жүргенін, керісінше өзінен жасы үлкен Ата Ибн Әбу Рабах пен өзінің ұстазы Хаммадтардан дәріс алғандығын, бұл айтылғандардың шындыққа жанаспайтынын айтуда[footnoteRef:80]. [80:  Минхажус-суннадан, 5/531-532 И. Хаккы Үнал, Имам Ебу Ханифенин хадис анлайышы ве ханефи фықһынын хадис методу, Анкара, 1994, 19-б.; Жағфар Садықтан Суфиян Сәури, Суфиян ибн Уяйнә, Имам Мәлік секілді ғалымдар сабақ алған, ілімі терең, Пайғамбарымыздың ұрпақтарынан тараған кісі. Сондықтан қатарлас болса да Имам Ағзамның одан сабақ алуын жатсынудың қажеті жоқ. Ж. Садық жайлы кеңірек мәлімет алу үшін қараңыз. Әбу Захра, Тарихул-мәзәһибил-исламияти, Дарул-фикрил-арабии, Каир, 1996, 669-706-б.     ] 

Әбу Ханифа әһлі-бәйтті (Пайғамбарымыздың (с.ғ.с.) ұрпақтарын) жақсы көретін. Сондықтан, аты аталған кісілермен жолыққанына ешқандай күмән келтірудің қажеті жоқ. Олармен кездесуін шиитердің көзқарасымен кетті деп жоруға болмайды. Оның еңбектеріндегі көзқарастары шииттердің сенімінен қаншалықты алшақ екені белгілі. Оның бұлайша түрлі ғалымдармен сұхбаттасуы сарапшыл, ізденімпаздығынан туындап жатты. Түрлі ұстанымдағы ғалымдармен жолығуы оның сараптау мен «тазасын» таңдау қабілетін арттырып, ижтихадта[footnoteRef:81] дұрыс пәтуа беруде танымал сахабалардың пәтуаларын үйренуге жол ашты.  [81:  Ижтихад – шариғи дәлелдерден діни үкім шығара білу үшін барлық күш-жігерін жұмсау] 

Ғылымға құлай берілген Имам Ағзам тек Ирак аймағының ғалымдарынан ғана емес, Мекке-Мәдина аймағындағы білгір табиғин ғалымдары мен Пайғамбармыздың (с.ғ.с.) әулетінен шыққан ғұламалардың көпшілігімен жолығып, олардан өзіне керекті білім алған. Яғни, Әбу Ханифа өз заманындағы білім-білгірлігімен аты шыққан ғұламалармен кездесіп, өзіне қажетті мәліметтерді алудан тартынбаған. Пайғамбармыз (с.ғ.с.) мұраға байлық емес, ілім қалдырған. Әбу Ханифа бұл ілімді, яғни, Құран мен хадисті толық менгеруге тырысып, өмірін хақ дінге қызмет етуге арнаған-ды.
Ғылымға терең бойлауының сырын білгісі келген біреу «Фиқһты миыңа тасқа нақыштағандай құйып алып, оған терең бойлай түсу үшін қандай тәсіл қолданасың?» дегенде, «Бүкіл ынта-жігеріммен сол істі қолға алуым арқылы» дейді. Әлгі кісі жалпылама жауапқа қанағаттанбайды. Сонда Әбу Ханифа «Тек зәру жағдайда қажеттісін алып, басқа еш нәрсенің соңынан түсіп алданып кетпеген жағдайда ғана бұған қол жеткізесің» деген екен. Ол тынымсыз еңбек пен қажыр-қайрат арқылы ғана ілімге қол жеткізуге болатынына сенетін. Жалқаулыққа қаны қас ғұлама «Фиқһ пен фиқһ маманының қадірін, дәріс алқасына қатысып көрмеген, жайбасар жалқаулар біле алмайды»[footnoteRef:82] деген.  [82:  Нуайм әл-Исфахани, Хилятул-әулия./Ибнул Жәузи, Сыфатус-сафуә, түрік тіліне аударып, толықтырғандар: (С. Айкут, У. Гүненч, Я. Атак т.б.) Сахабеден гүнүмүзе Аллаһ достлары, Шуле баспасы, Стамбул, 1996, 4-т., 274-275-б.] 

Қорытындылай келе, Әбу Ханифаның ілім алған ұстаздарының силсиләсін (тізбегін) төмендегідей беруге болады: 
	Али ибн Әбу Тәліп (40/660)
	Абдуллаһ ибн Мәсғуд (32/652)

	


	Әлқама ибн Қайс 
(62/681)
	Мәсруқ ибн әл-Әждә
(63/682)
	Шурәйх ибн әл-Харис
(78/697)
	Әсуәд ибн Язид
(95/714)

	


	Ибраһим ән-Нәхәи (95/714)
	 Әмир ибн Шәрәхил әш-Шағби (104/722)

	


	Хаммад ибн Әбу Сүләйман (120/738)


Әбу Ханифа (80-150/699-767)

Әбу Ханифа табиғин ба? Кейбір кітаптарда Әбу Ханифаның сахабалармен жолыққандығы және олардан хадис риуаят еткендігі жазылған. Кейбір қайнаркөз кітаптарда «Әбу Ханифа өзімен замандас ғалымдар яғни Суфиан Саури, Әузағи, Имам Мәлік секілді жолдастарынан табиғин болу құрметімен озып кетті», – делінеді[footnoteRef:83].  [83:  әз-Зәхәби, Манақибу Имам Әби Ханифа, 14-бет.] 

Тарихи дереккөздерде Әбу Ханифаның ұзақ өмір сүрген сахабалармен жолыққандығы жайлы мәліметтер келтірілген. Мысалы, олардың арасында һижра жыл санауы бойынша 93 – жылы дүниеден озған Әнас ибн Мәлік, 87 – жылы қайтыс болған Абдуллаһ ибн Ауф, 85 – жылы қайтыс болған Уасила ибн Асқия, 88 – жылы қайтыс болған Сәхл ибн Сайда және ең соңғы  болып 102 – жылы Меккеде көз жұмған Әбу Туфайл Амр ибн Уәсила секілді сахабалар бар[footnoteRef:84]. Міне, осылар секілді ұзақ ғұмыр кешкен сахабалармен жолығуы әбден мүмкін. Бірақ, олардан хадис риуаят етіп-етпегендігі жайлы түрлі пікірлер бар. Ғұламалардың біршамасы Әбу Ханифаның сахабалардан хадис риуаят еткендігін растап, ол хадистерді атап айтқан. Бірақ, хадис ілімінің мамандары бұл риуаяттардың әлсіз екендігін алға тартады.  [84:  Мекки, Манақибу Әби Ханифа 1-т., 24-б.; Ибн Хажар Хайсами, Хайратул-хисан, 23-б.] 

Енді осы ретте «Әбу Ханифа табиғин бе?» деген сауал туындайды. Ғұламалар «Табиғин» сөзін түсіндіруде түрлі көзқарас білдірген. Кейбір ғұламалар «Табиғин» сөзін  түсіндіргенде, «Сахабамен жолығу жеткіліксіз, онымен  сөйлесіп, одан хадис риуаят еткенде ғана табиғин болады» деп, жолығумен қатар риуаят етуді шарт етіп қосқан. Бұл көзқарасқа сүйенсек, Әбу Ханифа табиғин санатына жатпайды. Ал басқа бірқатар ғалымдардың көзқарасы бойынша, сахабаны көрген кісі олардан хадис риуаят етпесе де, табиғин санатына қосылады[footnoteRef:85]. Олай болса, осы көзқарасқа орай Әбу Ханифа сахабаны көргендіктен табиғин саналады[footnoteRef:86].  [85:  Ибн Абдулбәрр, әл-Интиқа, 158-б.]  [86:  Әбу Захра, Әбу Ханифа, 88-б] 

Әрине, Пайғамбарымыз (с.ғ.с.) мақтаған ізгі ұрпақ табиғин санатына қосылу Әбу Ханифа үшін үлкен мақтаныш болары сөзсіз. Бірақ, оның Имам Ағзам деген абыройға бөленуі тек табиғин болғандығында емес, мұсылман үмбетіне жасаған ұшан теңіз еңбегінің нәтижесінде екенін ескерген жөн.  

Әбу Ханифаның сабақ бере бастауы және шәкірт тәрбиелеуі 
Әбу Ханифа жиырма екі жасынан бастап, он сегіз жыл бойы Хаммадқа шәкірт болды. Ол қырыққа аяқ басқанда ұстазы, Куфа елінің атақты ғалымы Хаммад дүниеден озды. Оның жолдастары ұстаздыққа ұлы Исмаилді өткізуді ұйғарды. Шәкірттерінің арасында Әбу Ханифадан басқа да үміткерлер бар еді. Алайда, сол кезге дейінгі Әбу Ханифаның өзін көрсетуі мен дарындылығына қанық достары бұл ойларынан бас тартып, ұстаздыққа Хаммадтың ең қабілетті шәкірті Имам Ағзамды бір ауыздан лайық деп тапты. Имам Ағзам да ілімнің абыройын бәрінен жоғары қойып: «Мен ілімнің жоғалып кеткенін қаламаймын» деп, ол ұсынысты қабыл алды[footnoteRef:87]. Шын мәнінде, ол ұстазының ілімін терең меңгерген, ұстаздық етуге нағыз лайық тұлға еді. Уақыт өте келе оның атағы шартарапқа жайыла бастады. Шәкірттерінің саны көбейіп, мешіттегі дәріс алқасы сол кездегі ең үлкен алқаға айналды[footnoteRef:88].  [87:  Сәймиәри, 7-б.]  [88:  Бұл да сонда, 21-22-б.] 

	Әбу Ханифаның сабақ беру тәсілінің ең негізгі ерекшелігі – кез-келген мәселені шәкірттерімен терең талқылап, көзқарастарын ашық айтуына мүмкіндік беруінде еді. Муаффақ әл-Мекки бұл жайлы: «Әбу Ханифа мәзһабын шәкірттерімен кеңесуге негіздеген. Олармен ақылдаспай, өз бетімен діни ижтихад жасамаған. Аллаһ үшін, Пайғамбар (с.ғ.с.) үшін және мұсылмандар үшін насихат айтқан кезде шектен шықпайтын. Ол кез келген мәселені әуелі ортаға салып, шәкірттерін тыңдайтын. Мәселенің түйінін шешу үшін кейде бір ай, тіпті одан да ұзақ уақыт өзара пікір таластыратын. Осы мәселелерге қатысты қай көзқарас басым бола бастаса, Әбу Юсуф оны бір негіз ретінде белгілейтін. Мәзһаб осы негіздерге сүйене отырып құрылды. Ең дұрысы және шындыққа ең жақыны да осы тәсіл болса керек. Бұл – адамдар үшін қанағаттанарлық жол. Жалғыз өзі ижтихад жасап, тек өз көзқарасын ғана дұрыс деушілердің мәзһабынан әлдеқайда абзал»[footnoteRef:89] деген.  [89:  Мекки, 391-б., И. Х. Үнал, 21-б.] 

Оның өзі ұстаздарына қандайда бір мәселеге қатысты ойын ашық айтып, басқа үкім шығарған кездері аз болмағаны секілді, өзінің шәкірттерінің де оның пікрлеріне қарсы ой айтқан кездері аз емес. Имам Ағзамның дәрісін өзі ғана сөйлеп, оқушылары тыңдау түрінде емес, қазіргі заманда үйретудің ең тиімді тәсілдерінің бірі саналған интерактивті тәсілде жүргізетін. Осылайша, шәкірттерінің білім көкжиегін кеңейтіп, өз ойларын еркін айтып, дәлелдей алатын дәрежеге көтеруді мақсат ететін. Осының арқасында көптеген шәкірттері мүжтәһид деңгейіне жетті. Негізінде, бұл тәсіл алғашқы кезеңдегі мұсылман ғалымдарына тән ортақ ерекшелік болғанымен, Әбу Ханифа бұл салада оқ бойы алда тұрды.    
	Әбу Ханифаның тағы бір ерекшелігі, бір пікірде қатып қалмай, өзінікінен де шынайы дәлел табылса, ойынан бас тарта алатындығы еді. Ол бір күні шәкірті Әбу Юсуфқа «Менен естігендеріңнің бәрін хатқа түсіре берме. Мен бүгін былай десем, ертең басқаша ой айтуым да мүмкін. Ал ертеңгі пікірімді арғы күні өзгертуім мүмкін» десе, тағы бір сөзінде «Бұл біз айтқан ең жақсы сөз. Кім біздікінен де дұрыс дәлел келтірсе, ақиқатқа бізге қарағанда бір табан жақын» деген[footnoteRef:90]. Кез келген адамнан ондай батылдықты күту қиын. Әсіресе, ғылым мен технология шарықтап дамыған, ілімнен келген тәкәппарлық жайлаған қазіргі заманда өзін маманмын деген ғалым зәуде бір пікір білдіре қалса, сонысын өзгелерге мойындатқанша асығады. Ал, өзгелер оның пікірінің қате екенін айтса, оны жау көріп, жағасына жармасады. Әбу Ханифа мұндай жат әдеттен аулақ еді. Осының барлығы Имам Ағзамның еркін ойшылдығы мен парасат-пайымының қаншалықты жоғары болғанын көрсетеді.  [90:  И. Х. Үнал, Имам Әбу Ханифенин хадис анлайышы, 21-б.] 

Әбу Ханифа ғылымға терең мән берумен қатар, барлық ынта-ықыласын ғылымға арнасын деп шәкірттерінің қажеттіліктерін өтеуді де ұмытпайтын мейірімді ұстаз еді. Ол мұқтаж шәкірттеріне ақшалай жәрдем беріп тұратын. Үйленетін жасқа келгендердің жағдайлары төмен болса, қаржылай көмектесіп, кейде қалың малды да өзі көтеретін. Бұл туралы Шурайх былай дейді: «Білім үйреткен шәкіртіне, тіпті, оның жанұясына көмектесетін. Шәкіртіне ілім үйреткеннен кейін: «Сен халал мен харамды үйренумен ең үлкен байлыққа жеттің» деп жылы сөздермен қуантатын. 
Бірде Ибаһим ибн Үйәйнә төрт мың дирхамнан астам қарызға батады. Ибраһимнің достары бұл ақшаны ел арасынан жинап Ибраһимді құтқарып алмақ болады. Мұны естіген Әбу Ханифа елден жиналған ақшаны кері таратып, қарызды толығымен өзі өтеген екен. 
Шәкірттерінің жан дүниесіне ерекше көңіл бөлетін. Оларға әрдайым жақсылық қалайтын. Олардың арасынан тәкәппарлыққа, өркөкіректікке, нәпсінің қармауына түсе бастағандарды сезсе, дереу ескерту жасап, әрдайым ұстаздан сабақ алу керектігін түсіндіретін. 
Осыған байланысты мына бір оқиғаны айта кетуге болады. «Болдым-толдым» деп ойлаған шәкірті Әбу Юсуф бір күні, енді өзім шәкірт тәрбиелей берсем болады деген оймен өзге шәкірттерден бөлініп, мешіттің бір бұрышында өзгелерге дәріс оқыта бастайды. Әбу Ханифа оның сабақ беруге білімінің әлі де жеткіліксіздігін түсіндіру мақсатымен жанындағы біреуге Әбу Юсуфтың сабақ алқасына қатысып, одан әлдебір сауалдың жауабын біліп келуді тапсырып: «Әлдебір адам екі дирхамға киімін тазалату үшін тазалаушыға береді. Киімін алуға барғанда тазалаушы киімді алғанын мойындамайды. Арада біраз күн өткеннен кейін қайта соғады. Тазалаушы киімін таза қып қайтарады. Осы жағдайда тазалаушының ақысын беру керек пе, жоқ па? Егер ол ақысын беру керек десе, немесе бермеу керек десе, оның осы екі жауабының да дұрыс еместігін айт», – дейді.
Осылайша, Әбу Ханифаның адамы айтылған мәселенің жай-жапсарын Әбу Юсуфтан сұрайды.  Сонда Әбу Юсуф: 
– Иә, ол ақысын алуға лайықты, – дейді. Сонда ол: 
– Дұрыс емес, – дейді. Әбу Юсуф сәл ойланып: 
– Жоқ, ол ақысын алуға лайықты емес, – деп алдыңғы жауабына кереғар жауап береді. Ол бұл жауаптың да дұрыс еместігін айтады. Сонда ақылды да, тапқыр шәкірт бұл сұрақтың түп-төркінінің қайдан шыққанын сезіп, орнынан тұрып, Әбу Ханифаның дәріс алқасына келеді. Әбу Ханифа Әбу Юсуфқа: 
– Сенің келу себебің, тазалаушының ақысына байланысты ма? – дейді.
		– Иә, – деп жауап қатады шәкірті. Сонда Әбу Ханифа:
– Осындай қарапайым мәселені шеше алмаған адам қалайша батылы барып Аллаһтың діні жайлы фиқһтан сабақ бере алады? – деп ескертеді. Сонда Әбу Юсуф:
– Осы сауалдың жауабын білгім келеді, – дейді. Әбу Ханифа мәселенің төркінін: 
– Ең бастысы, майды қылшығынан ажыратқандай ақтан қараны айыра білу керек. Егер тазалаушы киімді алғанын мойындамағаннан кейін тазалаған болса, ақысын ала алмайды. Өйткені, мойындамау арқылы ол келісімді бұзған болып саналады. Сондықтан, киімді өзі үшін тазалаған болады. Егер киімді алғанын мойындамай тұрып тазалаған болса, онда ақысын алуына болады. Өйткені, ол киімді ақы алу үшін тазалады[footnoteRef:91], – деп, айшықтап түсіндіріп береді.  [91:  Ибн Хажар Хайсами, Хайратул-хисан, 22-б.] 

Әбу Ханифа шәкірттерімен пікір таластыра отырып, оларды да фиқһ іліміне етене араластырып, пәтуа беруге үйрететін. Уақыты келгенде ұстаздыққа жіберетін. Міне, осының арқасында олар тек тыңдаушы ғана емес, Ханафи фиқһының құрылуына мол үлес қосқан тұлғаларға айналды.  
	Терең тақуалығымен қатар Ислам құқығы саласындағы мәселелерді талдаудағы ерекше сұңғылалығы мен терең пікірлерін жұмсақ тіл, жылы шыраймен түсіндіріп жеткізе алғандықтан, аз уақыттың ішінде оның дәрісіне қатысушылардың қарасы көбейіп, алды әлемнің түкпір-түкпірінен келген шәкірттерден босап көрген емес. Бір сөзбен айтқанда, ашық ілім ордасына айналды[footnoteRef:92].     [92:  А. Өзтүрк, Имам Ағзам Ебу Ханифе ве есерлери, «Шамил»баспасы, 3-басылым, Стамбул, 2010, 11-б.] 

Имам Ағзам Әбу Ханифа ұстазы Хаммадтан кейін шамамен отыз жылдай Куфа секілді ілім орталықтарында сабақ берді. Оның сұхбаттары мен сабақтарына қатысып, ілім алған шәкірттерінің саны төрт мыңға жетіп жығылды. Мұндай Ұлы ұстазбен шәкірттерінің саны жағынан фиқһ саласындағы ешбір ғалым иық теңестіре алмаған[footnoteRef:93]. Кейінгі дәуірде келген хадис имамдары Имам Ағзамнан сабақ алып, ілімін жетілдірген 800-ге жуық шәкіртінің болғанын, қырық шәкіртінің ижтихад жасайтындай дәрежеге жеткендігін айтады.  [93:  Хайсами, Хайратул-хисан,  53-б.; Әбу Захра, Әбу Ханифа, 272-б.] 

Шәкірттерінің жартысы Куфа, Басра және Бағдаттан, ал қалғандары Ахуаз, Исфахан, Хәмадан, Рей, Журжан, Мәру, Бұқара, Самарқанд, Хорезм секілді Ирактың шығысындағы маңызды қалалардан келсе, Мысыр, Сирия, Мәдина, Йемен, Бахрейн, Мусул секілді Ислам діні өркен жайған қалалар мен аудандардан келген шәкірттерінің саны аз еді. Тіпті, олардың аты-жөндері мен қайдан келгендері әдебиеттерде атап айтылған[footnoteRef:94]. [94:  Ибн Баззази, Манақибул-Имам Ағзам , 490-б.] 

Әбу Ханифа өз шәкірттерін де жақсы көретін. «Сендер менің жүрегімнің қуанышы, көңілімнің жұбанышысыңдар» – деп оларға жүрек жарды сөздерін арнайтын. «36 шәкіртімнің білім-білігі жоғары, 28-і қазылыққа қабілетті. Олардың арасында 6-уының пәтуа беруге білім-білігі толық жетеді, ал Әбу Юсуф пен Имам Зуфар әрі қазылыққа, әрі пәтуа айтуға лайықты» деп шәкірттерін бағалаған екен[footnoteRef:95]. [95:  Бұл да сонда, 125-б.] 

Әбу Ханифаның шәкірттерінің 50-ге жуығы Куфа аймағында, ал өзге  көптеген шәкірттерінің көпшілігі түрлі аймақтарда қазылық лауазымын атқарған. Мысалы:
Имам Зуфар                                                     	– Басрада
Нуһ ибн Әбу Мариям                                   	– Мәруде
Қасым ибн Мағын  және Нуһ ибн Дарраж  	– Куфада
Яхия ибн Зәкәрия                                        	– Медайнда 
Имам Мұхаммед                                            	– Ракка, Рәй және Хорасанда 
Хафс ибн Ғайс                                           	– Бағдат және Куфада
Әсәд ибн Амр әл-Бажалли                        	– Уасит және Бағдатта
Хасан ибн Зияд                                           	– Куфада
Исмайл ибн Хаммад                                   	– Бағдат, Басра және Раққада
Омар ибн Мәймун, Әбу Мути, әл-Бәлхи  	– Бәлхта қазылық міндетін атқарды[footnoteRef:96].  [96:  Е. Селим, Имамы Азам Ебу Ханифе, «Ышык» баспасы, Стамбул, 2006, , 34-б.] 

Имам Ағзам Әбу Ханифаның мәзһабын жайған, өздерінің ижтихадтары мен көзқарастары арқылы кеңінен түсіндіріп «ханафи» атты мәзһабтың қалыптасуына өте зор үлес қосқан Әбу Юсуф,  Имам Мұхаммед,  Зуфар, ибн Зайд деген төрт шәкірті болатын. Ендігі кезекте солар жайлы сөз қозғайық.

Танымал шәкірттері 
Әбу Юсуф. Толық аты Ибраһим әл-Ансари. Куфада 113/731 – жылы дүниеге келген. Харун әр-Рәшидтің билігі кезінде бас қазы (жоғарғы сот) қызметін атқарды. Ислам тарихында алғаш рет «Қадиул-қудат» деген сипатты иеленген де осы Әбу Юсуф[footnoteRef:97]. Хижра жыл санауы бойынша 182 жылы (798 ж.) қайтыс болған.  [97:  Зәхәби, Ғубәр, 1-т., 284-б; Мұхаммед ибн Жалалуддин әл-Мукрим, Табақатул фуқаһа, Бейрут, Лубнан 1970 1-басылым, 1-т.,134-б.] 

Имам Ағзамға шәкірт болмастан бұрын, кедей отбасында дүниеге келгендіктен күнкөрістің қамымен кетіп, ғылыммен шұғылдануға жағдайы келе бермейтін. Білім алуға деген ынтасы мен ерекше құлшынысын байқаған Әбу Ханифа оған қаржылай көмек беріп, өз жалақысынан айлық тағайындаған. Осыдан кейін білім жолына түсіп, ханафи мәзһабының таралуына үлкен қызмет еткен. 
Ибн Жарир әт-Табари «Қазы Әбу Юсуф фақиһ әрі хадис ілімінде білікті ғалым еді. Хадистерді жатқа білетіндігімен танымал болған. Хадис ғұламаларынан сабақ алған. Бір сабақтың өзінде елу, алпысқа дейін хадис естіп, мәнін терең ұғуға тырысатын. Сабақ бітісімен хатқа түсірткізетін» дейді[footnoteRef:98].  [98:  Ибн Абдулбәрр, әл-Интиқа,  172-б.] 

Әбу Ханифа шәкірттерінің ішінде Әбу Юсуф пен Зуфардан үлкен үміт күтті. Екеуінің құқықтық мәселелерді қалай шешетініне ерекше мән беріп, қабілеттерінің ашылуына жағдай жасап, бақылап отыратын.  Бір күні Әбу Ханифаның оң жағынан орын алған Әбу Юсуф пен сол жағына жайғасқан Зуфар әлдебір мәселе жайлы таласып қалады. Әбу Юсуф не айтса да, Зуфар оның сөзін жоққа шығарып, өз пікірін білдіріп отырды. Зуфардың дегендерін Әбу Юсуф терістеп отырды. Талас бесін намазына дейін созылды. Азан шақырылғаннан кейін Әбу Ханифа Зуфардың бүйірінен түртіп:  «Әбу Юсуф тұрғанда төрелік айтамын деп ойлама» деп, бұл таласта Әбу Юсуфтың мерейінің үстем түскенін білдірді[footnoteRef:99]. Зуфардың Әбу Ханифаның сол жағында, Әбу Юсуфтың оң жағында отыруының өзінен оның имамның ең алғыр шәкірті, оң қолы болғандығын аңғарамыз.  [99:  Саймиари, 95-б. ] 

Аммар ибн Әбу Мәлік «Әбу Ханифаның достары арасында Әбу Юсуфқа тең келері жоқ. Әбу Юсуф болмаса, Әбу Ханифаның да Ибн Әбу Ләйләнің де тарихта аттары аталмас еді. Осы екеуінің көзқарасын шартарапқа жайған – Әбу Юсуф»[footnoteRef:100] деп, оның Ханафи фиқһына қаншалықты еңбек сіңіргенін баяндайды. [100:  Бағдади, Тарих, 14-т., 242-246-б.] 

Имам Ағзамның өзі көзі тірісінде оны қазылыққа лайық көрген екі шәкіртінің бірі еді. Ол райды шебер қолданумен қатар хадис ілімінде де жүйрік болатын[footnoteRef:101].    [101:  Бағдади, Тарих, 13-т., 333-б.] 

Оның Ислам мәдениетіне тарту еткен саясат, ел басқару, қаржы секілді салаларды қамтыған «әл-Хараж» атты еңбегінің маңызы зор. Сонымен қатар, өзімен қатарлас уақытта қазы қызметін атқрған Ибн Әбу Ләйла мен Әбу Ханифаның келіспеген тақырыптарына арналған «Ихтиләфу Әби Ханифа уә Ибни Әби Ләйла» атты кітабы да бар. Ибн Надим оның бұдан басқа да «Китабус-салат, китабуз-зәкәт, китабус-сиям, китабул-фарайд, китабул-бую, китабул-худут, китабул-уасайа, китабус-сайд, китабуз-забайх, китабул-ғасб және китабул ихтилафил-амсар, ар-радд ала Мәлік ибн Әнәс, Китабул-жәуәми, имлә» деген  кітаптарын атайды[footnoteRef:102].   [102:  Ибн Надим, Фиһрист, 286-б. ] 

Имам Зуфар ибн Хузәйл (һ.ж.с.б. 110 – 158/728 – 774 ж.)
Имам Зуфар – куфалық, әкесі араб, анасы ирандық, әкесі жағынан да, шешесі жағынан да осы екі елдің ерекшелігін өз бойына дарытқан ғалым еді. Әбу Ханифаға шәкірт болмастан бұрын өзі хадис хафызы еді[footnoteRef:103]. Ол – Басра қаласына қазы болып тағайындалған Әбу Ханифаның қиястағы[footnoteRef:104] ең мықты шәкірті. Әбу Ханифа дүние салғанына сегіз жылдан кейін қырық сегіз жасында қайтыс болды. Тарихул-Бағдат кітабында әл-Мәзни мен Ирак фақиһтары жайлы сұраған бір кісі арасында өрбіген мынадай бір оқиға келтірілген. Әлгі кісі Мәзниден: [103:  Ибн Халликан, Уәфәятул-аъян, 2-т., 318-б.]  [104:  Қияс – Құран мен сүннеттен табылмаған, алайда, туындаған мәселеге орай оған ұқсас жағдайды қарастыра отырып үкім шығару. Мысалы, есірткі шөптерді діндегі үкімі бар араққа салыстыра отырып үкім беру. Екеуі де ақылдан адастыратындықтан – харам.  ] 

– Әбу Ханифа жайлы не айтасың?,– дегенде ол: 
– Олардың басшысы, негізін салушы.
– Әбу Юсуф ше?
– Хадиске ең көп жақын болғаны.
– Мұхаммед ибн Хасан ше?
– Құқықтағы тармақ мәселелерді ең көп  білетіні.
– Зуфар ше?
– Қиястағы ең мықтысы, – деп жауап берген[footnoteRef:105].  [105:  Әбу Захра, Әбу Ханифа, 245-б.] 

Имам Зуфардан ешқандай еңбек қалмаған. Өйткені, ұстазы Әбу Ханифа дүние салғаннан кейін небәрі сегіз жыл ғана өмір сүрді. Ал Әбу Юсуф пен Имам Мұхаммед одан кейін ширек ғасырдан аса өмір сүрді. Осылайша, олардың Ислам тарихында тамырын тереңнен алатын танымы биік дүниелерді арттарына мұра етіп қалдыруға мүмкіндіктері болды. Зуфар Әбу Ханифаның көзқарастарын хатқа түсіріп кетпесе де, ауызша жеткізген. Ибн Абдулбәрр «әл-Интиқа» атты кітабында былай деген: «Имам Зуфар Басраға қазы болып тағайындалғанда Әбу Ханифа оған: «Басралықтармен арамыз жақсы  емес. Көре алмаушылық, қастық, бәсекелестік бар. Саған оңай соқпайды», – деп жұмысының жауаптылығын ескертеді. Басра қаласына қазы болып тағайындалғанда білімді де, білікті адамдар айналасына жиналып, Имам Зуфармен фиқһқа қатысты мәселелер бойынша пікір таластыруды әдетке айналдырады. Имам Зуфардың келтірген дәлелдерін ақылға қонымды, қисынды көріп, көзқарасын құптап, уәжіне жығылатын болды. Мұны сезген Имам Зуфар: 
– Бұл Әбу Ханифаның сөзі, – дейді.  
– Әбу Ханифа осындай терең ілім иесі ме еді? – дейді Басралықтар. 
– Иә, оның бұдан да терең, бұдан да нақты көзқарастары бар, – деп жауап береді Имам Зуфар. Ол Басра ғалымдарына келтірген әрбір дәлелін Әбу Ханифадан алғанын әдейі айтып отыратын. Басралықтар да оның аузын бағып, Әбу Ханифаның білгірлігіне таң қалысатын. Осылайша, Басра ғалымдарының Әбу Ханифаға деген күндестігі мен жаулықтарын тыйып, керісінше оған деген сүйіспеншіліктерін оятты. Әбу Ханифаны танымай тұрған кездерінде теріс ойда жүрсе, уақыт өте келе пікірлері өзгеріп, оның атына жылы лебіз білдіретін болды[footnoteRef:106].  [106:  Әбу Захра, Әбу Ханифа, 192-б.] 

Имам Зуфар Әбу Ханифаның орнына келсе, қайтыс болғаннан кейін оның орнын Әбу Юсуф басады. Ғылым мен ғибадатты ұштастырған тақуа, ғалым Зуфар қырық сегіз жасында бақиға аттанды. 

Мұхаммед ибн Хасан әш-Шайбани
(һижри 132 -189 ж./ миләди 749 – 804ж.)
	Аты – Мұхаммед, әкесінің ныспысы – Хасан әш-Шайбани. Куниясы – Әбу Абдуллаһ. Һижри 132 – жылы дүниеге келіп, 189 – жылы қайтыс болған. Әбу Ханифа қайтыс болған уақытта ол небары 18 жаста еді. Әбу Ханифадан біршама уақыт сабақ алды. Ұстазы қайтыс болғаннан кейін Әбу Юсуфтан білім алып, фиқһ саласын терең меңгерді. Суфиян Саури мен Әузағи сынды танымал ғалымдардан да сабақ алды. Мәлік ибн Әнәстан хадис пен риуаят ілімін үйренді. Мәліктің жанында үш жыл тұрды. Ұстазы Әбу Юсуф секілді бас қазы қызметін атқармағанымен, Харун әр-Рашид кезеңінде қазы лауазымына тағайындалды. Тіл мен әдебиетті толық меңгерді. Имам Мұхаммедтің сөзге ағып тұрған шешен, майын тамызып сөйлетіндігі жайында Имам Шафиғи сынды ірі ғалым: «Ол адамдардың ең сөзге ұста, ділмәр шешені. Ол сөйлегенде былайғы жұрт Құран оның тілімен түскендей ұйып, елітіп тыңдайтын»[footnoteRef:107] десе, тағы бірде: «Мен одан атан түйеге жүк боларлықтай ілім алдым», «Талас тудырған мәселелерге қатысты сауал қойылған кезде іркілмей жауап беретін басқа адамды көрмедім»[footnoteRef:108] деп білімділігіне таң қалған екен. [107:  Ибн Абдулбәрр, әл-Интиқа, 174-б.]  [108:  Мұхаммед ибн Жалалуддин әл-Мукрим, Табақатул-фуқаһа, 1-т.,135-б.] 

	Білімділігімен қатар сұлтандармен қарым-қатынаста да ілімнің абыройын сақтай білген. Хатиб Бағдадидің кітабында бұл жайлы мынадай оқиға келтірілген: «Бір күні Харун әр-Рашид келген екен. Адамдардың барлығы орындарынан тұрып, құрмет көрсетеді. Ал Мұхаммед ибн Хасан міз бақпайды. Сарай қызметшісі Мұхаммедті халифаның құзырына шақырады. Достары оның ендігі жағдайы қалай болар екен деп алаңдайды. Имам Мұхаммед қайтып оралған бетте оны сауалдың астына алады. Сонда Имам: 
– Халифа маған «Халықпен бірге сен неге орныңнан тұрмадың» деді. «Сен өзің мені білімді адамдардың қатарына қосасың. Мен оған «Бұл деңгейден қызметшілердің деңгейіне түсуді хош көрмедім» дедім»[footnoteRef:109] деген екен. Осылайша, білімнің абыройы мен дәрежесін көтергенімен қоймай, оны халифаның өзіне де жасқанбай айта білген.    [109:   Бағдади, Тарих, 2-т., 173-б. ] 

	Мұхаммед ибн Хасан Әш-Шайбани Әбу Ханифаның хас шәкірті Әбу Юсуфтан басқа ешкімге нәсіп бола бермейтін қасиеттер мен біліктілікті бойына дарытты. Мұхаммед ибн Хасан Ирак фиқһын Әбу Юсуфтан қазылық міндетін атқарғаннан кейін барып алғандықтан, оны толық үйренді деуге болады. Ал хадис фиқһын Мәдинаның ұстазы Имам Мәліктен, Шамның ұстазы Әузағиден үйренді. Қандай да бір мәселе туындаса, оның шешімін таппай қоймайтын әрі есеп-қисапқа да жүйрік болатын. Сөзге ұста еді. Қандай мәселені қозғаса да жеңіл, әрі ұғынықты етіп түсіндіретін. Қазылық міндетке тағайындалуы оны шыңдап, білімін жетілдіре түсті. Сонымен бірге, оқып үйренген фиқһ теорияларын іс жүзінде қолданып көрді.
Имам Мұхаммедтің кітап жазуға деген ынтасы ерекше еді. Негізінде, Ирак фиқһын кейінгі ұрпаққа жеткізген де осы – Имам Мұхаммед. Мұнымен қатар, Муатта кітабын толығымен Имам Мәліктен риуаят етіп, қағазға түсірген. 
Имам Мұхаммед – Ирак ғалымдарының арасындағы ең танымалы. Фиқһта «Рай фиқһы» мен «Хадис фиқһын» бір арнада тоғыстырып, мәселелерді осы екеуінің негіздеріне сүйеніп шеше білген ғалым. Оның райлары шындыққа, туралыққа ең жақыны болып саналды. Әрине, бұл фиқһтың барлығын Әбу Ханифадан алды деп айта алмаймыз, өйткені, Әбу Ханифа дүниеден өткенде оның жасы бар болғаны он сегізде еді. Әбу Ханифаның фиқһын оның ең жақсы шәкірттерінен, әсіресе, Әбу Юсуфтан үйренді. Имам Мұхаммед кейбір кітаптарында Әбу Юсуфтың риуаяттарын атап өтеді. Имам Мұхаммедтің «Жамиус-сағир» атты кітабындағы риуаяттардың барлығы – Әбу Юсуфтың риуаяттары. Аталмыш еңбектің әр тарауын жазғанда «Бұл Әбу Юсуфтың риуаяты» деп айтып, атап кетеді. Бұл тараудың барлығы Әбу Юсуфтан дегенді білдіреді. Бірақ, «Жамиул-кабир» атты кітабында алдындағы секілді Әбу Юсуфтың риуаяты деп айтпайды, өйткені, онда басқа риуаяттар да бар болатын. 
Имам Мұхаммедтің кітаптары ханафи фиқһының ең басты қайнар көзі болып табылады. Имам Мұхаммед осы еңбектерінде риуаяттарды мейлі Әбу Юсуфтан алсын, мейлі Ирак фиқшыларынан алсын, барлығының негізі бір. Имам Мұхаммедтің жазған еңбектері сенімділік жағынан бірдей емес. Ғұламалар оның еңбектерін сенімділік жағынан екіге бөліп қарастырған:
Біріншісі: Мутауатир жолмен, яғни, сенімді шежіремен жеткен кітаптар. Бұлар: «Мабсут», «Зиядат», «Жамиус-сағир», «Жамиул-кабир», «Сиярул-кабир», «Сиярус-сағир». Аталмыш еңбектер Имам Мұхаммедттен сенімді ғалымдар арқылы жеткен және бұл еңбектерді «Заһирур-риуая» деп атайды. «Китабул асар» еңбегі де осы топқа кіреді. Бұл кітапта Әбу Ханифаның дәлелдері мен келтірген хадистері жазылған. Ханафи фықһы осы бірінші жолмен жеткен  «Заһирур-риуая» кітаптарында қамтылған деуге болады
Екіншісі: Науадир кітаптары. Бұл еңбектер «Заһирур-риуая» кітаптары секілді сенімді жолмен жетпеген. Нақтылық жағынан маңызы кем деп есептеледі. Бұған «әл-Кайсаният», «әл-һаруният», «әл-Журжаният», «әр-Руқият», «Зиядатуз-зиядат» жатады.[footnoteRef:110].  [110:  Әбу Захра, Әбу Ханифа, 233-233-б.] 

Имам Мұхаммедтің фиқ пен қатар хадис білімі де жоғары еді. Ғалымдардың айтуына қарағанда ол хадисті райден жоғары санайтын[footnoteRef:111].  [111:  Ф. Сезгин, 1-т., 318-б.] 


Хасан ибн Зияд әл-Луълуий (қ 204)
Тумасынан куфалық Хасан ибн Зияд ұзақ жылдар Бағдатта тұрған. Әбу Ханифаның таңдаулы шәкірттерінің бірі. Ұстазының райды қолданғанын сынағандарға қарсы ұстазын қызғаштай қорғаған. Көптеген хадис риуаят еткенімен, мықты хадисшілердің қатарына кірмейді. Әбу Ханифаның сабақтарда айтқан хадистерін жинап, «Муснәду Әби Ханифа» жинағын жазған[footnoteRef:112]. [112:  Ф. Сезгин, 1-т., 433-б.] 

Осы аталған фиқһ мамандарынан бөлек ілімінің тереңдігі әрі құлшылығымен аттары шыққан Дәуіт әт-Тәий, Абдуллаһ ибн әл-Мүбәрәк, Исмаил ибн Хаммад ибн Әбу Сүләймен, Мұсғаб ибн Иса, Уәки ибн Жәррәх, Әбу Амр Әсәд ибн Бәжәли, Афиә ибн Иәзид әл-Әудий, Қасым ибн Мағын, Яхия ибн Зәкәрия, Юсуф ибн Халид әс-Сәмтий, Али ибн Мисхәр мен өзінің баласы Хаммадты да Әбу Ханифаның ілімімен сусындаған ғалымдардың санатына жатқызуға болады[footnoteRef:113].   [113:  Сәймиәри, 90-152-б.] 

  
Әбу Ханифаның еңбектері:
1. әл-Фиқһул-әкбар 
Ең үлкен фиқһ деген мағынаға саятын бұл кітап – әһлу-суннаның ақидасын қамтыған сан салалы еңбек. Осы кітабында төрт халифа тұсындағы шынайы Ислам рухын көрсете білгендіктен, Имам Ағзамды мужәддид деген ғалымдар да болған.
	2. әл-Фиқһул-әбсат 
Әбу Ханифаның өз кіндігінен тараған ұлы Хаммад, шәкірттері Әбу Юсуф пен Әбул-Мутғи әл-Хәкәмның риуаяттарымен жеткен ақидаға қатысты кітап.
3. әл-Алим уәл-мутааллим 
Әһлу-сунна ақидасын түсіндіріп, қорғау мақсатында сұрақ-жауап түрінде жазылған кітап. Оны шәкірті Әбу Муқатил Хафс ибн Сәләм әс-Самарқанди жеткізген.
4. әр-Рисәлә. Әбу Ханифа Басраның қазысы Осман әл-Баттиға арнап жазған бұл шығармасында ақидаға қатысты мәселелерде өзіне айтылған сыни пікірлерге жауап берген.
5. әл-Уәсия. Әбу Ханифаның баласы Хаммадқа, шәкірттері Әбу Юсуф (ө 182/793) және Юсуф ибн Халид әс-Сәмти мен достарына арнап жазған рисәлалары (шағын кітапшалар) бар[footnoteRef:114].  [114:  Осылардың ішінде «әл-Уасия» қазақ тіліне аударылды. Қараңыз: Қ. Жұмағұлов, «Имам Әбу Ханифаның өсиеті», Ислам және өркениет газеті, №10 (226), 1-10 сәуір, 2011, 6-б.; Ақидаға қатысты кітаптары мен қолжазба нұсқаларына қатысты кеңірек мәлімет алу үшін қараңыз: Беязизаде Ахмет Эфенди, Имам-ы азм Ебу Ханифенин итикади гөрүшлери, баспаға дайындап аударған І. Челеби, Стамбул, 2000, 26-34-б. ] 

6. Муснәду-Әби Ханифа. 
Әбу Ханифаның фиқһ дәрістерінде қолданған хадистерін шәкірттері жинастырған кітап. Кейбір деректерде ол «Китабул-әсәр» деп те аталады. 
7. әл-Қасида әл Кәфия ән-Нұғмания фи мәдхин-Нәби. 
Пайғамбарымызға арналып жазылған мадақ жыры. 
8. Мужәдәлә ли әхәдид-Дәхриин. 
Дәхри, яғни, құдайдың бар екенін мойындамайтын атеистпен пікірталасын қамтыған кітапша[footnoteRef:115]. [115:  Кітаптарының мазмұнына қатысты кең көлемді мәлімет алу үшін қараңыз: Беязизаде, Имамы Азам Ебу Ханифенин итикади гөрүшлери, 25-37; Сахабеден гүнүмүзе Аллаһ достлары, 4-т., 302-307-б.] 

	
2. ТҮР-ТҰЛҒАСЫ МЕН ЕРЕКШЕ СИПАТТАРЫ
	Әбу Ханифа көрген кісінің көзі тойғандай көрікті, ұстамды, киген киімі жарасымды, әр ісінде ұқыпты болатын. Басынан қара түсті «қалансуасын»[footnoteRef:116] тастамайтын. Бірде Куфа қаласында Әбу Ханифаның киім киісі мен үстінен аңқыған әтірдің хош иісінен көңілі жадыраған Ибн Мұғир: «Куфа мешітінде адамдарға пәтуа беріп отырған, басында қалансуасы бар шейхті көріп, айналамдағылардан «Бұл кім?» деп сұрадым. Олар «Имам Әбу Ханифа» деп жауап қатты. Мен Әбу Ханифаны осылай таныған едім», – дейді .    [116:  Бас киім, тақия ] 

	Әбу Ханифа сапалы матадан тігілген киім киетін. Әрдайым әтір қолданатын. Аллаһтың таза әрі халал қылған рызықтарын пайдаланатын. Ол достарының да жақсы киінгенін қалайтын. Адамның өңін ашатын сапалы сәнді киім таңдауына көмектесетін. Намаз оқитын кезде Аллаһтың құзырында тұрғанын терең сезініп, әрдайым ең әдемі киімдерін киіп, жұпар аңқыған иіссу себетін. 
	Баласы Хаммад әкесін былайша сипаттайды: «Әкемнің түр-тұлғасы келіскен сымбатты, үстінен хош иіс аңқып тұратын. Оның келе жатқанын алдымен үстіне сепкен әтірдің иісінен сезуші едік», – дейді.  Әбу Ханифа Аллаһ алдында да, адам алдында да адал еді. Бір кісідей жомарт, қара қылды қақ жарған әділ кісі болған. Алда-жалда қолына ақша түсе қалса, алдымен білім жолында жүрген кедей шәкірттеріне беріп, барлық қажеттіліктерін өтеуге тырысатын. Бір күні шәкірттерінің бірі: «Ұстаз, бұлай киінуіңіздің сыры неде?» – деп сұрайды. Сонда Имам Ағзам: «Барлығы маған қарап білімге талпынсын деп жақсы киінемін, әйтпесе, бұлар мені күнәға жетелер жүк емес пе», – деген екен.  
	Бір күні Әбу Ханифа үсті-басы алқам-салқам біреуді көреді. Оның қолына мың дирхам ақша беріп тұрып: «Үсті-басыңды дұрыста, жөні түзу киім ал» деп құлағына сыбырлайды. Бірақ, әлгі адам: «Маған бұл ақшаның қажеті жоқ, мен онсыз да баймын» деп ақшаны алмай қояды. Сонда Әбу Ханифа: «Сен Пайғамбарымыздың (с.ғ.с.) «Аллаһ берген нығметін құлының бойынан көргісі келеді»[footnoteRef:117] дегенін естімеп пе едің?» деп таза, жинақы киініп, халыққа үлгі болардай мұсылман болуға насихаттаған.  [117:  Бағдади, Тарихул-Бағдат, 13-т., 361-б.] 

	Аңқылдаған ақ көңіл еді. Аз сөйлейтін, аз күлетін, көп ойланатын. Сөйлескенде орта жолды ұстанатын. Өзіне сауал тастамайынша, тіл қатпайтын. Әрбір істі тиянақты істейтін. Біреулермен пікір таластыра қалса, қарсыласы оған ауыр сөздер айтса да, сабырлы қалпынан айнымайтын парасатты ғалым еді Әбу Ханифа. Бір күні халифа Харун әр-Рашид жанындағылардың Әбу Ханифаны сөз етіп отырғандарын естіп: «Аллаһ Әбу Ханифаға мейірімін төксін. Басқаларының көздерімен көре алмағандарын ол ақыл көзімен көреді»[footnoteRef:118] – деп Әбу Ханифаның парасатын айтып өткен екен.   [118:  Курт, Ауни, Имам Ағзам Әбу Ханифа хайаты, Анкара, 32-б.] 

	 
	Әбу Ханифаның дәулетті болуы да оның өмірінде маңызды рөл атқарған. Дін мен білім жолында шәкірттерінің басына қандай да бір іс түссе ешқашан аянып қалмайтын. Шәкірті имам Мұхаммед осы Әбу Ханифаның мектебінен тәлім алып, кейіннен әйгілі ғалым, мужтаһит болды емес пе? Аллаһтың берген байлығын дін жолында жұмсап, білімнің мәртебесін үстем еткен ғалымдардың бірі еді.   
	Әбу Ханифа тақуалықты ту етіп өмір сүрді. Мұхаммед ибн Хаммад ибн Мүбәрак «Әбу Ханифаның өмірбаяны» атты кітабында Иазид ибн Кумайттың мына бір әңгімесін келтірген. «Әбу Ханифаға бір кісі келіп, «Аллаһтан қорық!» дейді. Сол-ақ екен, Әбу Ханифаның өңі боп-боз болып кетеді. Жел өтінде қалған күзгі жапырақтай қалтырап үнсіз тұрады да: «Аллаһ саған разы болсын. Бұл сөз адамдарды қалай тәубесіне келтіретінін білсең ғой!» деп ризашылығын білдіріп, рахметін айтқан екен».
Әбу Ханифа таза мұсылман отбасынан тәрбие алған. Кішкентай кезінен Құран жаттап өскен. Бұрын-соңды өткен мұсылмандардың арасында Құранды ең көп оқығандардың бірі десек, қателеспеген болар едік. Кейбір адамдардан бұл кісінің Ораза айында Құранды алпыс мәрте хатым еткені риуаят етіледі[footnoteRef:119].  [119:  әз-Зәхәби, Манақиб, 22-б.] 

		Оның тақуалығына мына оқиға дәлел болса керек. Бірде Куфа қаласының маңындағы әлдебір ауылды қарақшылар шауып, қораларына түсіп, қойларын алдына салып айдап әкетеді. Болған жайды имам Ағзам Әбу Ханифа естіп, қатты налиды. Қолды қылған қойларды қарақшылар қалаға алып келіп сатып, пайда көруі мүмкін, егер мен оны байқаусызда сатып алсам, біріншіден, оларға жәрдем берген боламын, екіншіден,  харам малдың еті өңішімнен өтіп кетіп жүрер деп бір қойдың орташа өмір сүру жылын есептеп, жеті жыл бойы қой етін аузына алмаған екен[footnoteRef:120]. [120:  Хәйсами, Хайратул-хисан, 152-б.] 

	Тақуалығына қатысты Язид ибн Харун «Бір күні Әбу Ханифаны біреудің есігінің алдында, күннің астында отырғанын көрдім. «Әй, Әбу Ханифа! Көлеңкеге барып отырмайсың ба?» дедім. Ол «Үйдің иесінен алашағым бар еді. Сондықтан, оның ауласындағы көлеңкеге отырмауды жөн деп таптым» десе, екінші бір риуаятта өзінің берген қарызынан бір пайда табуды ойлағандай болмайын деп үйдің дуалының көлеңкесін саялауды жөн көрмегендігі айтылады. Негізінен, ол осыншалықты тақуа болғанымен, өзгелерден де дәл сондай тақуалықты талап етпейтін. «Ғалым кісі адамдарға пәтуа бергенде өзгелерден бұрын өзі үлкен жауапкершілкті мойнына алуы қажет» деп, ғалым кісінің тақуалыққа айрықша ден қою қажеттігінің үлгісін көрсеткен болатын[footnoteRef:121]. Оның тақуалығы пәтуасынан асып түсетін. «Егер қарайып қаламын-ау деп қорықпағанда ешкімге пәтуа бермес едім. Пәтуа адамдарға пайдалы, тура жолға бастауы тиіс. Оның жауапкершілігі ауыр» деп пәтуаны адамдардың игілігі үшін беретінін қадап айтқан болатын[footnoteRef:122]. [121:  Мекки, Мәнақиб, 85-б.]  [122:  Самиәри, Ахбару Әби Ханифа уа асхабиһи, 34-б.] 

	Өзіне ұсынылған қазылық пен қазына басшылығын қабылдамауының негізгі себебі де осы терең тақуалығынан туындаған-ды. Өйткені, басшылардың заңсыз әрекеттерін көріп, оған көз жұма алмады. Ақыретте берілетін жазадан гөрі, осы дүниенің жазасын артық санап, ақыры жәбір-жапаның нәтижесінде шейіттіктің шәрбатын ішкен-ді.
	Ол өте жұмсақ мінезді еді. Иазид ибн Харун былай дейді: «Әбу Ханифадан асқан биязы адамды көрмедім. Мыңдаған ғалымнан білім алдым, ілім үйрендім. Аллаһтың атымен ант етейін, Әбу Ханифадан асқан тақуа, тілін жамандықтан қорғай алған ешкімді көрмедім»[footnoteRef:123].  [123:  Бұл да сонда, 23-б.] 

Бір күні Харун әр-Рашидтің алдына Әбу Ханифаның шәкірті Әбу Юсуф келеді. Халифа Әбу Юсуфтан ұстазын сипаттап беруін сұрайды. Сонда Әбу Юсуф: «Аллаһтың атымен айтайын, харамнан аулақ, дүниеден алыс, көбіне үнсіз, ой үстінде жүреді. Егер әлдебіреу өзін толғандырған мәселеге қатысты одан кеңес сұрай қалса, білгенінше жауабын беретін еді», – деп былай жалғастырады, – Ей, мұсылмандардың әміршісі, мен Әбу Ханифаны танығалы бері нәпсісі мен дініне өте сақ екеніне куә болып келемін. Егер біреу жайлы айтар болса, тек жақсы жағын қозғайтын». Мұны естіген Харун Рашид: «Бұл ізгі адамдардың бойынан табылатын қасиет» деп сүйсінген екен[footnoteRef:124].    [124:  әз-Зәхәби, Манақибу ибн Әби Ханифа, 17-б.] 

Бірде мынадай бір оқиға болады. Табиғин Хасан Басридың берген бір пәтуасына Әбу Ханифа: «Бұл жерде Хасан Басри қателескен екен» дейді. Осы сөзді естігендердің бірі Әбу Ханифаға дүрсе қоя береді. 
– Әй, зинақордың баласы, мына сен бе бұл сөзді айтып отырған?
– Иә, ант етейін, Хасан Басри бұл жерде қателесті, ал Абдуллаһ ибн Мәсғуд дұрыс айтты. Аллаһ оған разы болсын, ол былай дейтін еді. «Я, Аллаһ, кімнің оған көңілі тар болса, біздің көңіліміз ол үшін кең».
Жаңағылардың бірі Әбу Ханифаға «Әй, бидғатшы, зындық» деген еді. Әбу Ханифа сол адамға қарап: 
– Аллаһ сені кешірсін. Менің бидғатшы да, зындық та емес екенім бір Аллаһқа аян. Өйткені, мен Аллаһ тағаланы танығалы бір сәт болса да онымен байланысымды үзген емеспін. Тек қана Аллаһтың кешірімін тілеймін. Тек қана Содан қорқамын» деді де, көзіне жас алды. Кіршіксіз көңілден бастау алған мына сөздерден кейін әлгі адам қатесін түсініп, кешірім сұрады. Сонда Әбу Ханифаның айтқаны мынау еді: 
– Надандардың мен туралы білмей айтқан барлық сөздерін кешірдім. Ал ілім иелерінің қайсысы болса да, жоқ нәрсені маған таңып жала жапса, олардың күні қараң болсын. Өйткені, ғалымдардың ғайбаты артынан өшпес із қалдырады[footnoteRef:125].  [125:  Мекки, Хайратул-хисан, 40-б., Әбу Захра, 53-б. ] 

Мұхаммед ибн Мулиһ ибн Уакиғ Иазид ибн Кумайттың былай дегенін айтады: «Бір адам Әбу Ханифаға тіл тигізіп, ол туралы жағымсыз сөздер айтып «Әй, кәпір, дінсіз!» дейді. Сонда Әбу Ханифа: «Аллаһ сені кешірсін, сен айтқандай емес екенімді  Аллаһ біледі» деп сыпайы  жауаппен ғана шектелді».
      Ахмет ибн Мансұрдан естігенін Абдур Раззақ былай деп әңгімелейді: «Әбу Ханифа өте жұмсақ мінезді адам еді. Бірде мешітте бірге отырған едік. Бір адам келіп әлдебір мәселе жайында Әбу Ханифадан пәтуа сұрайды. Әбу Ханифа оған түсіндіріп береді. Сонда әлгі адам: «Хасан Басри былай деген еді» деп, Хасан Басридің көзқарасын айта жөнеледі. Сонда Әбу Ханифа: «Хасан Басри бұл жерде қателесті» дейді. Осы оқиғадан кейін көп өтпей Әбу Ханифаға бір адам келіп: «Әй, пәленшенің баласы, Хасан қателесті деп жүрген сен бе?» деп ай-шайға қарамай айқайға басады. Сонда Әбу Ханифа сабырлы қалпын сақтай отырып «Хасан Басри қателесті, ал Ибн Мәсғуд дөп басты» деп әлгі кісінің сұрап келген мәселесін дәлелдерімен, тәптіштеп түсіндіріп береді. Иә, Әбу Ханифа көзі өткір зергердей ғалымдардың көзқарастарын салыстыра отырып, дұрыс шешім қабылдай алатын, талғамы биік, тағлымы мол ғалым еді.
Әбу Ханифа алдымен өзі амал қылатын. Имам Ағзам Әбу Ханифа жұма күндері Куфаның орталық мешітінде уағыз айтатын. Бір күні жұма уағызынан кейін әлдебір құл келіп: «Ұстаз, сізден кішігірім бір өтінішім бар еді» деп келесі жұмада құл азат етудің пайдасы жайлы уағыз айтуын сұрайды. Мүмкін қожайынының көңілі жібіп өзін азат етер деп үміттенген шығар. Әбу Ханифа «Мақұл, сенің дегенің болсын» деп келісімін береді. Әне-міне дегенше келесі жұма да келіп жетеді. Бірақ, имам уағызын басқа тақырыпқа арнайды. Тағы бір апта өтеді. Құлдың өтініші тағы орындалмай қалады. Үшінші жұмада ғана имам Ағзам құлды азат ету және оның мән-маңызы мен артықшылығы туралы тартымды да, әсерлі уағыз айтады. Жұма хұтпасынан соң әлгі құлдың қожайыны келіп: «Ұстаз, куә болыңыз, Аллаһ разылығы үшін құлымды азат еттім», – дейді. Әбу Ханифа «Аллаһ сізден разы болып, істеген ізгі амалыңызды сауаптан жазсын!» деп бата береді. Бостандық алған құл имам Ағзамға келіп рахметін айтып, таңғалыспен: «Ұстаз, бір сұрағым бар. Екі апта бұрын айтқан өтінішімді неге бүгін ғана орындадыңыз?» – деп сұрайды. Сонда Әбу Ханифа: «Ол күні құл азат етуге жететін ақшам жоқ еді. Сол үшін екі апта бойы жұмыс істеп ақша жинадым. Базардан құл сатып алып, оны азат еттім. Содан рухани жеңілдік пен әлдеқандай рахатты сезіндім. Бұл амалды өзім істемей тұрып басқаға айтсам, ешқандай әсері болмас еді. Қожайының да саған азаттық бермес еді», – деген екен[footnoteRef:126].  [126:  Ә. Дербісәлі, Ұлық Имам – Имам Ағзам Әбу Ханифа, 17-б.] 

   	«Мың мысалдан бір мысқал» демекші, бірде балды көп жейтін баласын осы әдетін тыйғысы келіп өзінен ақыл сұрай келген әке-шешесіне қырық күннен кейін балаңды қайта алып кел дегені бар. Қырық күннен кейін балаға «Бал жеме» дейді бар болғаны. Сонда баланың әке-шешесі: «Құдай-ау, осы сөзді айту үшін қырық күн күттірдің бе?» дегенде, Әбу Ханифа:  «Сендер балаларыңды алдыма әкелген кезде мен де бал жейтін едім. Содан бастап бал жеуді тоқтатып, енді ғана айта алдым», – дейді. Әбу Ханифа Құрандағы «Ей, иман еткендер! Өздерің істемеген нәрселерді өзгелерге (істеңдер деп) қалай айтасыңдар?» («Саф» 2) деген аятына амал қыла отырып, қандай да бір істің орындалуын өзгеден талап етпес бұрын, оны өзі іске асырғаннан кейін ғана барып басқаларға айтатын. 
 	Әке-шешені құрметтеуде де үлгі көрсетті. Анасының бетіне жел боп тимеді. Анасына деген құрметі шексіз еді. Кейде анасы Әбу Ханифаның айтқан пәтуасына көңілі толмай, басқа бір ғалымды іздейтін. Әбу Ханифа анасының айтқанын орындап, анасын разы қылу үшін алыс жердегі мешіт имамына алып барып, сол имамның артында анасына намаз оқыттырып, пәтуасын тыңдатқызатын. 
Бір күні Имам өзіне сауал қойған Әбу Ханифаның анасына: «Ең танымал ғалым сіздің жаныңызда жүргенде мен сізге қалайша пәтуа айтамын» деп, жауап беруден бас тартқан еді[footnoteRef:127]. [127:  әз-Зәхәби, Манақибул-Имам Ағзам, 13-19-б.] 

Анасына деген мұнша құрмет ол кісіні жақсы көргендіктен, оны разы қылуға барынша талпынғандығынан, діннің рухын жан-тәнімен сезіне білгендіктен туындап жатқан-ды.  
Әбу Ханифаға кезінде дүре де соғылып, түрмеге де қамалып, қиыншылықты да тартқан еді. Алайда, «Бұл қиыншылықтар анамды  ренжіткеннен ауыр емес»[footnoteRef:128] – деп, көрген қорлығына емес, анасының осыны естіп қиналатынына қынжылыс білдірген екен.    [128:  Бұл да сонда, 26-б.] 

Әбу Ханифаның саудадағы ерекше сипаттары мен жомарттығы
	Әбу Ханифа саудагер отбасында туып-өсті. Содан болар, өмірінің соңына дейін саудадан қол үзген жоқ. Сондықтан, Исламдағы сауданың қыр-сырын меңгеріп, саудаға қатысты көптеген мәселелерге пәтуа да беріп отырды. Пәтуа бергенде өз ойынан емес, кез келген мәселеге қатысты қандай да бір үкім айту үшін ол алдымен Құран мен сүннетке сүйенетін. Егер бұл мәселенің шешімін осы екі негізгі қайнаркөзден таппаса, халықтың салт-дәстүріне үңіліп, шариғат өлшемдерінен қия баспауға жанын салатын.  
	Әбу Ханифа саудада мына төрт қасиетімен ерекшеленген. Осы төрт қасиетімен халыққа танылып, сенімді саудагер атанған. 
1) Ынсапты, дархан еді. Кейбіреулерді кедей қылған тойымсыздық секілді тоғышарлықтың ине жасуындай ұшқыны байқалмайтын. Мүмкін, бұның себебі, иманының кәмілдігі мен бай отбасынан шыққандығынан болар. 
2) Аманатқа қиянат жасамай, өзгенің дүниесін өз затындай көретін. 
3) Өте жомарт, қолы ашық, сараңдыққа жаны қас болатын. 
4) Діндар, тақуа, әр сәтін құлшылықпен өткізуге тырысатын. Күндіз  ораза ұстап, түнде намаздан бас көтермейтін. Ол ғұламалардың арасында беделділігімен қатар, саудада да алдыңғы қатардан көріне білді.  
Жеке басындағы осы төрт қасиет оның саудадағы айнымас ұстанымы болатын. Саудагерлер оған қайран қалатын. Замандастары оны хазірет Әбу Бәкірге (р.а.) ұқсататын. Өзі де Әбу Бәкірді (р.а.) үлгі тұтып, соған ұқсағысы келген деседі. Біреуге сататын затын өзі тұтынатындай мұқият тексеретін. 
Бір күні Әбу Ханифа әлдебір әйелден жібек сатып алмақ болады. Бұрын сауда жасап көрмеген әйел болса керек, жібегін тым арзанға сатып тұр екен. Жүз дирхам дейді. Әбу Ханифа жібек құнының бұдан әлдеқайда қымбат екенін айтып, көбірек берейін десе де, әйел жүз дирхам деп тұрып алады. Өйтіп-бүйтіп әйелді төрт жүзге өткізуге көндіреді. Бірақ, бұл да арзан еді. Ақыры Әбу Ханифа басқа бір саудагерді алып келіп жібекті бағалатады. Жібек бес жүз дирхам шығады[footnoteRef:129].  [129:  Хайсами, Хайратул-хисан, 44-б.] 

  Әбу Ханфаның әділдігі осындай болатын. Өзінің қалтасынан бұрын сатушының  пайдасын ойлайтын. Сатушының аңқаулығын пайдаланып, пайда көру деген ол кісінің түсіне де кіріп шықпас еді. Керісінше сатушыға тура жолды көрсететін. Жарлы-жақыбайлар немесе өзінің туыстары келсе, затты оларға өз бағасымен сататын. Тіпті, тапқан табысын сыбағаң деп сыйлап та жіберетін. 
Бір күні бейтаныс кейуана келіп: 
– Мен кедеймін, маған мына киімді өз бағасына сат! – дейді.
– Төрт дирхамға ал! – дейді Әбу Ханифа.
– Әзіліңді қой, – дейді қарт әжей, – сататын болсаң өз бағасына бер, әйтпесе сенімен әзілдесіп тұратын уақытым жоқ. Сонда Әбу Ханифа : 
– Әзіл емес, шыным сол. Бұл киімнен екеу сатып алған болатынмын. Біреуіне ақша қосып сатқанымда, екеуіне кеткен ақшаны төрт дирхам жаппай қалып еді. Сол төрт дирхамға саған-ақ берейін, – деп су тегінге беріп жіберген екен[footnoteRef:130].  [130:  әз-Зәхәби, Манақиб, 42-б.] 

Таныстарының бірі келіп, «Маған мынадай түсті, мынадай киім керек», – дейді. ӘбуХанифа: «Біраз күт, егер түссе, сен үшін сатып алайын», – дейді. Бір апта өтпестен досының айтқанындай киім келеді. Дереу әлгі танысын шақыртып алып, сенің іздеген киімің деп алған киімін ұсынады. Ақысына бір-ақ дирхам алатынын айтады. Танысы бұған оңайлықпен сене қоймайды. Сонда Әбу Ханифа былай түсіндіреді. 
– Мен 20 динар, 1 дирхамға екі киім сатып алдым. Мұның бір киімін 20 динарға саттым, ал мына киімнің бағасы 1 дирхам болады[footnoteRef:131].  [131:  Бағдади, Тарихул-Бағдат, 12-т.,  36-б.] 

	Тағы бір риуаят бойынша Әбу Ханифа саудадағы серігі Хафс ибн Абдурраһманды әлдебір заттарды сатып келуге жұмсайды. Бірақ, тауарларының ішінде сапасында кінәрат кездесетін бұйым да бар болатын. Әбу Ханифа Хафсқа жаңағы затты сатып алғысы келген адамға кемшілігін ескертуді тапсырады. Бірақ, Хафс Әбу Ханифаның тапсырмасын ұмытып кетеді. Келгеннен кейін ғана есіне түеді. Қас қылғанда, кімнің сатып алғанын да есіне түсіре алмайды. Әбу Ханифа сол жолғы саудасынан түскен табыстан бір сабақ жіп қалдырмай садақа етіп таратып жіберген екен[footnoteRef:132]. [132:  Бұл да сонда, 8-т., 358-б., әз-Захаби, Манақибу Имам Әби Ханифа, 41-б.] 

Имам Ағзам білімімен қоса саудамен де айналысты. Күндіз  мешітте бесін уақытына дейін шәкірттеріне сабақ берсе, бесіннен кейін саудасына қарайтын. Бір күні шәкірттеріне сабақ беріп отырғанда бір адам мешіттің есігінен айқайлап: 
– Әй, имам, тауар артып келе жатқан кемең суға кетті, – дейді. Имам Ағзам аз ғана бөгеліп «Әлхамдулиллаһ» дейді де, сабағын жалғастыра береді. Біраз уақыт өткеннен кейін дәл сол адам қайтадан келіп: 
– Әй, имам, айыпқа бұйырма, қателесіп кеткен екен, батқан кеме сіздікі емес көрінеді, – дейді. Имам Ағзам бұл жаңалыққа да «Әлхамдулиллаһ» дейді.  Хабарды жеткізген кісі таң қалып: 
– Уа, имам, кемең батты деп хабар жеткіздік. «Әлхамдулиллаһ» дедің. Батқан кеме сенікі болмай шыққанын айттық. Тағы «Әлхамдулиллаһ» дедің. Бұл шүкіршілік (хамд) не үшін? – дейді. Сонда Имам Ағзам: 
– Сен кеме батты деп айтқаныңда жан дүниеме, жүрегіме үңілдім. Дүние мал-мүлік үшін қамықпағаным үшін Аллаһқа шүкіршілігімді білдірдім. Маған батқан  кеме менікі емес екенін айтқаныңда тағы да жүрегімді тыңдадым. Дүние байлығының қайта оралғанына титтей де қуаныш сезбедім жүрегімнен. Сол баяғыша, бірқалыпты екен. Байлыққа, дүниеге құштарлық болмағаны үшін, Аллаһтың берген осы жүрегі үшін тағы да Оған шүкіршілігімді білдірдім, – деген екен.
Аузына бір түйір харам ас салмаған, азды-көпті табысына қанағат қылып шүкір еткен тақуалығынан болар, Аллаһ тағала да оған байлықты ниетіне қарай үйіп-төгіп берген еді. Көбіне білім жолында жүргендерге көмектесетін. Бағдадидің айтуына қарағанда, жылдық табысын жинап, ұстаздарына, хадис ғұламаларына керек-жарақтарын алып беретін. Артылғандарын да соларға қалдыратын. «Бұларды қажет жерге жұмсаңдар. Аллаһқа көп  шүкіршілік қылыңдар. Өйткені,  бұл табыстарым менікі емес, Аллаһ тағала сендердің несібелеріңді менің қолыммен жеткізіп жатыр»[footnoteRef:133] дейтін. Саудадан тапқан табысын ілім жолында жүргендердің қажеттілігіне жұмсап, шәкірттерін ешкімге кіріптар етпеді. Осы әрекетімен ғылымның абыройын сақтап қалды. [133:  Бағдади, Тарихул-Бағдат, 8-т., 360-б.] 

Имам Ағзам сонша байлығына қарамастан өте қарапайым күй кешкен. Имам Ағзамның шәкірттерінің бірі Сәхіл ибн Мүзәһим әңгімелейді: Әбу Ханифаның үйіне барғанымда үйден төсеніш орнына төселген қамыстан басқа ештеңе көрмедім. Осыншама үлкен әулеті бола тұра не байлықты, не атақты қабылдамайтынын айтқанымда Имам маған «Зәрият» сүресінің 22-аятын оқып маған былай деген еді:
– «Аспанда сендерге бұйырылған ризық та бар, сендерге уәде етілген жұмақ та та бар». Отбасым үшін Аллаһ маған жетіп артылады. Маған бір айда күнкөрісіме екі дирхам жетеді. Аллаһтың есеп алатын нәрселерін не үшін жинай беруім керек. Адам баласы жиған малын шариғат шеңберінде жұмсаса да, қисық жолда жұмсаса да Аллаһ одан есеп алмай қоймайды. Бәріміздің ризығымызды Аллаһ Өзі бермей ме? 
  
Құлшылығы
Имам Ағзам Әбу Ханифаның түнгі намазын қиямда тігінен тік сағаттап ұзақ оқитындығына байланысты былайғы жұрт оны «Діңгек» деп атаған.  Бұл жайлы  көптеген риуаяттар бар. Солардың бірінде Әбу Асим Набил «Әбу Ханифа намазды ұзақ оқитыны сонша,  оны білетіндер «Діңгек» деп атап кетті» деген[footnoteRef:134]. [134:  әз-Зәхәби; Манақиб, 21-б.] 

Әбу Ханифа өзі туралы жақсы ойлап, жағымды пікір қалыптасқандардың сөзін жалғанға шығармау үшін олардың сенімінен шығып, лайықты әрекет етуге тырысатын. Әбу Юсуфтың мына бір сөзі соған дәлел. «Әбу Ханифамен бірге кетіп бара жатқан едім. Анадай жерде екі адам өзара сөйлесіп тұрған. Кенет, біреуі екіншісіне: «Әбу Ханифа түнде ұйықтамайды» дегенін құлағымыз шалып қалды. Мұны естіген  ұстазым: «Аллаһқа ант етемін! Ешкім де менің істемеген ісімді айтпайды» деп, олардың сөзін жалғанға шығармау үшін сол күннен бастап түнгі уақытын намаз оқумен, Аллаһқа дұға етумен, құлшылықпен өткізетін болды».
Басқа бір риуаятта Яхия әл-Химани деген кісі әкесінің былай дегенін естіген: «Мен Әбу Ханифамен алты ай бойы таң уақытында бірге болдым. Ол құптан намазының дәретімен таңғы намазын оқитын және әр түні таңға дейін Құранды толық хатым ететін»[footnoteRef:135].  [135:  Бұл да сонда, 21-б.] 

Ал Ибн Мубарактың Әбу Ханифа жайында «Бір дәретпен бес уақыт намаз оқыған» дегені де бар. Бұл риуаяттар Әбу Ханифаның құлшылыққа барынша берілгендігін көрсетеді. Ол ел жастыққа бас қойғанда тынығып алудың орнына  құлшылық еткенді жөн көрген. Шамасы келсе, аз ұйықтап, көп құлшылық етуге тырысқан. 
Оның құлшылық еткен уақыты ұйқыға жіберген уақытынан көп. Әбу Ханифаның баласының тәрбиешісі былай дейді: «Әбу Ханифаны танып-білгелі оның бар түнді толық ұйқымен өткізгенін көрмедім. Жаз мезгілінде бесін мен екінті намаздарының арасында ұйықтайтын. Ал қыс мезгілінде түннің алғашқы уақытында мешітте көз шырымын алатын», – дейді. Абдуллаһ ибн Муқри: «Егер сен Әбу Ханифаның намаз оқып жатқанын көрсең, оның бар тіршілігі тек намаз оқу шығар деп қаласың» деп,[footnoteRef:136] Әбу Ханифаның намазға деген ықыласының қаншалықты жоғары болғандығын айтады. [136:  Бұл да сонда, 22-б.] 

Әбу Ханифа Құран аяттарының мән-мағынасына бойлап, зер сала оқитын еді. Нәпіл намаздарында аяттың мағынасына бойлаған сайын айрықша толқитыны сонша, кейбір аяттарды оқығанда көзінен жас тоқтамай, таң ағарып атқанға дейін құлшылық ететін. Бұл жайында Қасим ибн Муғин: «Әбу Ханифа тахажжуд намазында «بَلِ السَّاعَةُ مَوْعِدُهُمْ وَالسَّاعَةُ أَدْهَىٰ وَأَمَرُّ» «Әлбетте, оларға уәде етілген қиямет күн өте  үрейлі, әрі тым ащы бір мезгіл» [footnoteRef:137] деген аятты оқығанда еңкілдеп, Аллаһқа жалбарынып, таң атқанға дейін осы аятты  қайталаумен болды»  дейді. [137:  «Қамар» сүресі, 36-аят] 


Әбу Ханифаның үкім шығарудағы ерекше қабілеті
	Ғұламалар арасында орны бір төбе Имам Ағзамның бойында жақсы қасиеттер жетерлік еді. Ол бәрінен бұрын хақ пен ақиқатқа жаны ғашық ғұлама болатын. Әрдайым туралыққа жету үшін жанын салып, ұзақты барлай алатын зеректігімен, тапқырлығымен ерекшеленетін. Әбу Ханифа күрделі мәселелерде оңтайлы әрі әділ шешім шығару қасиетімен ерекшеленіп, құқықтық мәселелерге қатысты үкім шығаруда да зеректігімен танымал болған.
	Әбу Юсуфтың айтуы бойынша, біреу екінші бір адамға «Иә, ибнәз-зәниәйн» (Әй, зинақордан туған бала) деп тіл тигізді әрі баланың әке-шешесі дүние салған делік. Бұл жағдайда Әбу Ханифа: «Оған бір ғана жаза (дүре соғу) беріледі. Өйткені, айтылған сөз біреу-ақ» деп өз үкімін білдірген. Әбу Юсуф бұл туралы «Біз осыны ұстанамыз. Ол сөзді бөліп-бөліп айтса да, бірге айтса да оған бір ғана жаза беріледі» дейді. Ал Ибн Әбу Ләйла: «Бұл жағдайда екі жаза бір мезгілде беріліп, бір жерде орындалады» деп, ол жазаны мешітте бергізген[footnoteRef:138]. [138:  Әбу Юсуф, Ихтиләф, 164-165-беттен И. Хаккы Үнал, 23-б.] 

Имам Сарахси бұл оқиғаны кітабында кеңірек баяндап былай дейді: Куфада ақыл-есі ауысқан бір әйел бар еді. Біреу соған зорлық көрсетіпті. Әлгі әйел оған: «Иә, ибнәз-зәниәйн» (Әй, зинақор ата-анадан туған бала) дейді күйіне сөйлеп. Әйелді сол кездегі сот төрағасы Ибн Әбу Ләйланың алдына алып келеді. Әйел айтқандарын мойнына алады. Сот төрағасы оған жазаның бір түрін екі мәрте тағайындайды. Бұл жағдай Әбу Ханифаға жеткенде ол: «Жеті жерден сүрінген екен» деп, сот төрағасының қателіктерін былайша тізіп шығады:
1. Үкім ақыл-есі дұрыс емес әйелдің мойындауына негізделіп берілген. Алайда, оның мойындауы қабылданбайды.
2. Ақыл-есі дұрыс емес адамға жаза берілген. Ақыл-есі дұрыс еместер жазаға тартылатындардың қатарына жатпайды.
3. Екі бірдей жаза берген екен. Бірақ, бір адам көпшілікке жала жапса да, оған бір ғана жаза беріледі.
4. Екі жазаны бірдей орындаған екен. Егер екі жаза беру үкімі шыққан күннің өзінде де, бірдей екі жаза бір мезгілде, яғни, бірінен кейін бірі іле-шала орындалмайды. Әуелгі дүре соғылған жердің жарасы жазылғанда ғана барып осындай жаза қолданылады.
5. Дүрені мешітте соқтырған екен. Негізінде, басшының дүрені мешітте соқтыруға хақысы жоқ.
6. Тұрғызып қойып дүрелеген. Әйел адамға дүрені отырғызып қойып соғады.
7. Дүре соғылған кезде оның уәлиі (қамқоршысы: әкесі немесе оның басқа туыстары) қасында болмаған. Әйел адамға дүре соғылған кезде қасында қамқоршысы болуы тиіс. Өйткені, киімі түріліп тәні көрініп қалған жағдайда, ашылып қалған жерін қымтап отырады».
Міне, осы оқиға Куфада «Әділ қазы жеті жерде қателескен үкім» деген атпен ел аузында кеңінен тарап кетті[footnoteRef:139].   [139:  Әбу Юсуф, Ихтиләф, 164-165-беттен И. Хаккы Үнал, 23-24-б.; Бағдади, Тарих, 13-т., 351-б.] 

Әбу Ханифаның шығарған үкімі нақты, ақылға қонымды болатын әрі қалаған мәселеде өз көзқарасын айтып, иіп әкеп соған иландыратындай қабілетті еді. Мысалы :
Ибн Әби Ауаманың сөздерін Мұхаммед ибн әл-Хасан былай жеткізеді: Әбу Ханифа Бағдатта жүргенде оның шәкірттері  Әбу Юсуф, Зуфар, Асад ибн Амр және басқа да фиқһ ғұламалары жиналып, әлдебір мәселенің дәлелдеріне қатысты ортақ шешімге келіп, оның дұрыс немесе бұрыстығын Әбу Ханифадан сұрайды. Олардың сөзін бөлмей аяғына дейін тыңдаған имам асықпай жауап береді. Бірақ, имамның жауабына олар қанағаттанбайды. Арасынан біреуі: «Әй, имам, бөгде елде жүріп санаң сарғаяйын деген бе? Не деп отырсың өзі?» деп, Әбу Ханифаға дүрсе қоя береді. Имам оларға: 
– Тынышталыңдар, сендер не айтып отырсыңдар өзі? – дейді.
– Мәселенің жауабы бұл емес, – дейді аналар дүрлігіп. 
– Сендердің жауаптарың дәлелмен бе, дәлелсіз бе?
– Әрине, дәлелмен.
– Олай болса, қане, дәлелдеріңді айтыңдар!
Олар өз уәждерін айтады. Әбу Ханифа оларды бұл жолы да мұқият тыңдап, соңында  қарсы дау айтады. Өзінің ойын дәлелдеп, ақыры жеңіп шығады. Шәкірттері қателіктерін түсініп, имамның жауабының дұрыстығын мойындайды. Сосын Әбу Ханифа, кенет, мынадай тосын сауал қояды: 
– Егер біреу сендерге алғашқы айтқан жауаптарың дұрыс, Әбу Ханифаның айтқаны қате десе, не дейсіңдер? 
– Айдан анық дәлел тұрғанда сіздің пікіріңізді кім теріске шығара алсын?  
– Жоқ, – дейді Әбу Ханифа, – негізінде сендердің алғашқы айтқандарың дұрыс, – деп, шәкірттерінің айтқан ойын дәлелдеп шығады. Шәкірттері аң-таң болып:
– Уа, ұстаз, бізді әрі-сәрі күйге қалдырдыңыз ғой, – дей берді.
– Егер сендердің де, менің де айтқанымды әлдебіреулер жоққа шығарып, басқа бір тұжырым айтса қайтесіңдер, – деп Имам және бір сауал қояды:
– Бұның енді басқалай жауабы болуы мүмкін емес, – десті шәкірттері. Сол-ақ екен, Әбу Ханифа үшінші бір нұсқасын ойлап тауып, оны да дәлелдеп шықты. Шәкірттері бұл жолы да оның уәжін еріксіз мойындап, ең дұрысы осы деп тапты. Бірақ, көкейлеріндегі сауалды да жасырып қала алмады:
– Уа, имам, бізге жалғыз өзіңіз үш бірдей көзқарасты дәлелдеп бердіңіз, енді осыны өзіңіз тарқатып бермес пе екенсіз?
– Бұл мәселенің ең дұрыс жауабы сендердің алғашқы айтқандарың. Себебі, мынау, – деп жан-жақты түсіндіріп берген соң, «Бұл мәселенің үш түрлі жауабы бар. Әр жауаптың да фиқһта өзіндік орны бар. Ең дұрысы, сендердің алғашқы айтқандарың, соны ұстаныңдар, ал қалғандарын ұмытыңдар», – дейді[footnoteRef:140]. [140:  Мұстафа әс-Сыбаи, әс-Сүннету уа маканатуһа фи ташриғил-исламиати,  Дамаск, 1978, 442-б.] 

Мұндай дара, кез келген мәселеде көзқарасын таңып, оған былайғы жұрттың көзін жеткізе алатын зерек те ақылды ғалым ғана настардан (Құран мен хадистен) үкім шығаруға лайықты еді. Үкім шығарумен қоса дәлелі һәм түсіндіру тәсілі де нақты болатын. Әбу Ханифаның осы қабілетіне тәнті болған Имам Мәлік: «Егер бұл кісі тастан жасалған мына тіректі алтын десе, оның алтын екенін дәлелдеп шығады» деп ағынан ақтарыла мақтаған екен.	
Һижри 148 (милади 765) – жылы  Мусул елі басшыларына қарсы шығады. Мұндай көтеріліс бұрын да бірнеше мәрте болған еді. Бұл жолғы көтеріліске халықты  харижиттерден Хасан ибн Мужадил бастап шығады. Мұны естіген  Халифа Мансұр ең танымал деген фиқһ ғалымдарын жинап, оларға өзінің шешімі туралы айтады:
– Аллаһ елшісі (с.ғ.с.) айтқандай «Имандылар өздерінің міндеттерін толық орындау керек» еді. Бірақ, Мусул елі өз міндеттерін орындамай отыр. Бағынамыз, қол астыңа кірдік деп кезінде сөз бергенімен, бүгін, міне, орынбасарыма қарсы шықты. Амал жоқ, қандарын төгуіме тура келіп отыр, – дейді. Сол жерде отырған фиқһ ғалымдарының  бірі: 
– Билік өзіңдікі, кешірсең де өз елің, жазаласаң да ел сенікі, – дейді. Жауапқа қанағаттанбаған Халифа Мансұр сол жерде отырған  Әбу Ханифаға қарап, оның да ойын сұрайды. Сонда Әбу Ханифа: 
– Олар саған құқылары жоқ нәрсеге (қандарының төгілуі) сөз берді, сен де оларға құқың жоқ нәрсеге (олардың қанын төгуіңе) сөз бердің. Сенің құқың жоқ дейтінім, мұсылманның қанын төгу үш жағдайда ғана рұқсат етілген: адам өлтіргенде, мұсылман болғаннан кейін діннен шықса және үйленгеннен кейін зина жасаса. Ал егер осы жағдайлардан тыс олардың қанын төксең, шариғатқа қайшы келері анық. Аллаһтың заңын аяқ асты етуге болмайды, – дейді де, былай деп сұрақ қояды: 
– Егер әйел ер кісімен некелеспестен мен саған халалмын десе, онымен жақындасуға бола ма? Және бір адам басқа бір адамға мені өлтір десе, ол адамды өлтіру халал бола ма?
Халифа Мансұр бұл екі сұраққа да «жоқ» дейді. Осыдан кейін Әбу Ханифа нақты үкімін айтады: 
– Мусул еліне тиіспе, оларды өлтіру саған халал емес. 
Халифа Мансұрға Әбу Ханифаның бұл жауабы ұнамады, әрине. Барлығы тарағаннан кейін халифа Әбу Ханифаны өз бөлмесіне шақырып алып: 
– Айтқандарыңның бәрі дұрыс! Бірақ, бұдан былай бұл жерден кеткенің жөн. Мынадай пәтуаларыңды ел естімесін. Әйтпесе, басшылардың айыптарын ашып, елдің көтерілуіне мүмкіншілік жасап берерсің[footnoteRef:141], – деген екен.             [141:  әл-Кәмил фит-Тарих, 5-т., 25-б. ; Бәззәзи, Манақибу Имам Ағзам, 2/17] 

Имам Ағзам Әбу Ханифаның зеректігі
Имам Ағзам жас шағында Басра қаласында бір мәжусимен пікір таластырады. Қалаға сауда жасау мақсатымен келген мәжуси «Мен отқа Аллаһ деп табынамын. Өйткені, ол отты көремін. Ал сендердің Аллаһтарың жоқ, бар болса маған көрсетіңдер, әрине, сендер көрсете алмайсыңдар. Ғалымдарыңды, ұстаздарыңды шақырыңдар, маған көрсетсін» деп халықтың екі аяғын бір етікке тығады. Аспаннан түскендей елдің құтын қашырып мазасын алған мына неменің аузын жабу үшін жұрт бір жас баланы шақыртпақ болады. Егер оны жеңсе ұстазын шақыртпақ. Бірақ, мәжуси «Менің майда-шүйделермен дауласып отыратын уақытым жоқ» дейді. Ақыры не керек, ертеңінде ел болып жиналып мешітте белгілі уақытта жолықпақшы болады. 
Келесі күні келіскен уақытта мешіт іші лық толып жас жігіт пен мәжусидің пікірталасын тамашаламақ болады. Мәжуси ерте келіп ап орындыққа жайғасып жас жігітті күтеді. Бірақ, белгіленген уақыт әлдеқашан өтіп кетсе де жас жігіт Әбу Ханифа кешіге береді. Ол кешіккен сайын мәжуси «Оқымыстыларың қорыққанынан келмейтін болды» дейді көтеріле түсіп. Халық та мазасыздана бастайды. 
Біраз уақыт өткеннен соң Әбу Ханифа алты айрығынан тер ағып жетеді:
– Айыпқа бұйырмаңыз, ағайын! Кешігіп қалдым. Өзеннің арғы жағалауынан бер жағына өтетін көлік іздеп тұрғанмын. Ешкім көрінбеді, сіздерден ұят болды-ау деп, не істерімді білмей тұрғам, кенет басыма бір ой сап ете қалды. Өзеннің жағалауындағы ағаштарға «Әй, ағаштар, бірің қайық, бірің ескек болыңдар, мен өзеннің арғы жағына өтейін» дедім. Айтып ауыз жиғанымша болған жоқ, сіздерге өтірік, маған шын, ағаштар әп-сәтте бірі қайық, бірі ескек боп мені көзді ашып-жұмғанша бергі жаққа алып өтті, – дейді. Сол-ақ екен, орындықта отырған мәжуси қарқылдап тұрып күлсін кеп. 
– Ғалым деп алып келгендерің мынау болса жетіскен екенсіңдер, – дейді, – айналайын-ау, ағаштың өз-өзінен қайық болғанын қай атаңнан көріп ең? Дәл осыны күткен Әбу Ханифа дереу: 
– Ағаштың өз-өзінен қайық болмайтынына сенбейсің де, мынау үлкен ғаламды жаратушысыз болуы мүмкін дейсің бе? – дегенде, мешіт іші қуаныштан тәкбір айтып, шулап қоя береді. Орындықта отырған мәжуси: 
– Олай болса, неге сендердің Аллаһтарың көрінбейді. Егер бар болса көрінуі керек емес пе? Ол жоқ болғандықтан көрінбейді, – дейді. Әбу Ханифа мәжусиге: 
– Сенің ақылың бар ма екен осы? – деп қарсы сұрақ қояды. «Бар» дейді мәжуси. 
– Олай болса, ақылыңды көрсет бізге, – дейді мәжусидің өз сұрағын өзіне қойып. «Оны көрсету мүмкін емес» деген мәжусиге Әбу Ханифа рух, ақыл секілді кейбір бар нәрселердің де көріне бермейтінін айтқанда жамағат дереу тәкбір айтып, қатты қуанады. Әбден тығырыққа тірелген мәжуси ашуланып: 
– Басы мен соңы болмайтын біреудің болуы мүмкін бе екен? – деді. Сонда жас жігіт Имам Ағзам Әбу Ханифа саспастан: 
– Сен санау білесің бе? – дейді. 
– Білемін, – дейді мәжуси. 
– Бірдің алдында неше бар?
– Бірден бұрын сан жоқ.  
– Дәл сол сияқты Аллаһтың да алдында ешқандай жаратылыс жоқ.
«Жығылған күреске тоймас» дегендей мәжуси осы жерде мына сұрақты қояды қырсыға түсіп: 
– Жарайды, Аллаһты бар дейік, онда ол қай жаққа қарай бағыт алып барады?  Бұл сұраққа имам Ағзам хазірет: 
– Шамды жаққанда оның жарығы қай жаққа бағыт алады? – дейді. 
– Барлық жаққа жайылады, – деп жауап береді мәжуси. Сонда имам  Ағзам:
– Шамның жарығы барлық жерге тарайды екен де, жер мен көктің нұры Аллаһ тағала барша жерді қамти алмай ма екен? Мұны күннің өзі дәлелдеп тұрған жоқ па? – дейді. Жеңілгенін біле тұра ақтық рет амал қылып қалайын дегендей былай дейді: 
– Сендер Аллаһты барлық жерде бар деп ойлайсыңдар. Осыны қалай түсіндірер едің? – дейді. Сонда Әбу Ханифа бір кесе сүт алдырып. Мәжусиге қарап : 
– Май сүттің қай жерінде? – деп сұрайды.  
– Май мұның барлық жерінде, – деді мәжуси. Әбу Ханифа Аллаһтың бұл әлемнің барлық жерінде бар екенін оның ұғымына шақтап түсіндіріп береді. Мәжуси соңғы сұрағын қояды. Бірақ, басындағыдай емес, алғашқы арыны басылып даусы бәсең шығады: 
– Сендердің Аллаһтарың дәл қазір не істеп жатыр, соны айтшы. 
Әбу Ханифа мәжусидің орындығынан түсуін сұрап, орнына өзі отырып алады да:
– Қазір Аллаһ тағала сен секілді ақымақ біреуді орнынан түсіріп, мен секілді жас баланы әлемге ғибрат болсын деп басқалардан бір саты биікке көтерді, – дейді. 
Сөзге тоқтаған мәжуси имам Ағзам Әбу Ханифаның ақылы мен зеректігіне таң қалып,  рахметін айтып, дереу сол жерде тілін кәлимаға келтіріп мұсылман болады[footnoteRef:142].  [142:  Мекки, Манақиб, 155-б.] 

   	Тағы бір жолы Имам Ағзамның құзырына бірнеше адам келген еді. Имамға дауыс көтеріп, анадайдан айқайлап жатты. Әбу Ханифа намазды қырағат оқыса (фатиха сүресін оқыса), артында оған ұйыған жамағат оқымайды деген еді[footnoteRef:143]. Сөздің төркінін  түсінбеген жамағат Имам Ағзамға қарсы шықты. Мынау келгендер де сол дауды айтып, Имамды қате үкім бердіге санап келген екен. Имам Ағзам қаптаған мына адамдарға қарап:  [143:   Ханафи мәзһабында имам жамағатпен намаз оқығанда фатиһа оқиды, ал  имамға ұйығандар фатиха оқымайды. Жамағаттың оқуы макруһ болады. Өйткені Пайғамбарымыз (с.ғ.с.) «имамның оқуы жеткілікті» деген және артындағы сахабалар оқымаған. ] 

– Мен қазір сіздердің барлықтарыңызбен қалайша бір уақытта сөйлесемін. Араларыңыздан бір өкіл тағайындаңыздар, сол маған барлық мән-жайды түсіндіріп берсін, әйтпесе мен түкке түсініп тұрған жоқпын, – дейді. Олар имам Ағзамға араларынан біреуін таңдап көрсетті де, мына кісі бәріміздің атымыздан сөйлейді деп бір адамды алға шығарды. Сонда Имам Ағзам: мен осы кісімен сөйлессем, баршаңызбен сөйлескен боламын ғой, – деді. 
– Иә, бәріміздің сөзімізді осы кісі жеткізеді, – дейді. Имам Ағзамға да керегі осы, жұлып алғандай: 
– Өз сөздеріңізді өздеріңіз қайшы келесіздер. Дәл қазір мына кісі сіздердің орындарыңызға барлығын маған айтады. Намазда да дәл осылай емес пе? Имамның оқуы жамағаттың  оқығанымен тең, – дейді. Жамағат мұндай салыстыру тәсіліне таңырқап, Имам Ағзамның пәтуасының дұрыс екенін мойындады[footnoteRef:144].  [144:  Мекки, Манақиб, 175-б.	] 

Сол уақыттарда Куфада дәулетті біреу хазірет Османды (р.а.) яхуди дейді екен. Ғалымдар қаншама рет олай айтып, былай айтып, оны пасық ойынан қайтара алмайды. Ешқандай нәтиже шықпаған соң келіп жағдайды Әбу Ханифаға жеткізеді. Әбу Ханифа байға барып:
– Саған құдалыққа келдім. Аллаһтың әмірі, Пайғамбарымыздың (с.ғ.с.) шешімімен қызыңды айттырамын, – дейді.  
– Кімге? – дейді бай күтпеген «құдаға»
– Өте тақуа бір адамға. Дәулет десе дәулет бар, білім десе білім бар. Өзі Құранның хафызы. Жомарттығында шек жоқ. Түні бойы ғибадаттан бас алмайды. Аллаһтан қорыққаны соншалық, бір сәтке де көздері жастан құрғамайды...
– Жетер-жетер. Осы қасиеттердің бірін ғана иеленген адамның өзіне қызымды қазір беруге дайынмын. 
– Бірақ, бір кемшілігі бар, – дейді Әбу Ханифа, – июдаизм дінін ұстанады. 
– Құдай сақтасын! Басқа адамды таппағандай менің қызымды қайдағы бір июдейге бермек болдың ба? Мені кім деп тұрсың өзің? Имамның да күткені осы еді. Жұлып алғандай байға былай дейді:
– Сен бір қызыңды яхудиге бермегенде Пайғамбарымыз (с.ғ.с.) екі бірдей қызын яхудиге қалайша бермек? Осыны ойладың ба?
Бай сөздің төркінін сонда ғана түсініп, тәубе еткен екен[footnoteRef:145].  [145:  әт-Тәмими, 1-т., 111-112-б.	] 

	
Әбу Ханифаның дүниеден өтуі
	Әбу Ханифаның һижра жыл санауы бойынша 150 – жылы қайтыс болғандығын тарихи құжаттар растағанымен[footnoteRef:146], нақты қалай қайтыс болғанына қатысты мәліметтердің дені әр түрлі.   [146:  Ибн Сағыд, Табақат, 6-т., 368-369-б.; Сәймиәри, 94-б.; Бағдади, Тарих, 13-т., 330-б. ] 

	Дауіт ибн Рашид осыған байланысты былай дейді: «Халифа Әбу Ханифаға қазы болуды ұсынған еді. Ол бұл ұсыныстан бас тартқан болатын. Сол үшін оны азаптағанын көрдім. Әр күні зынданнан шығарып, 10 дүре соғылатын. Осылайша, 110 дүре соғылды.  Оған «Қазылық лауазымды  қабыл ал» деді. Бірақ, имам «Мен мұндай лауазымға лайық емеспін» деп бас тартады.  Дүре соғылып жатқанда ол ақырын дауыстап: «Аллаһ тағалам! Құдыретіңмен мені олардың жамандығынан сақтай гөр» деп жалбарынатын еді.  Қазылық лауазымға отырмайтынын білгендіктен оның тамағына у қосып өлтірді»[footnoteRef:147]. [147:  Әбу Захра,  Әбу Ханифа, 69-б.] 

		Ал Ибн Баздауи Әбу Ханифаның түрмеге қамалып біраз уақыт қысым көргенін, кейін Мансұрдың туыстары өзара ақылдасып, Әбу Ханифаны абақтыдан шығарып алғанын айтады. Бірақ, пәтуа айтуға, халықпен жолығуына тыйым салынады. Үйінен шығуға рұқсат бермейді. Өмірден озғанша үйқамақта болады[footnoteRef:148]. Басқа бір риуаятта Әбу Ханифа түрмеде жатып, халифадан, тіпті, ас-ауқатты да қабылдамағандығы айтылады. Осылайша, ол баласына: «Балам, айына тамағыма 2 дирхам жұмсаймын. Мен қия басып шыға алмаймын. Маған ас-ауқатқа қаражат тауып жеткізіп бер»[footnoteRef:149] дейді. Сөйтіп, Әбу Ханифа Халифа жіберген ауқаттан бас тартып, тек Куфадан алдырылған адал асымен күн көреді[footnoteRef:150].  Әбу Ханифа түрмеден шыққаннан кейін Бағдатта 15 күндей  төсек тартып жатып, қайтыс болғандығы да айтылады[footnoteRef:151] .  [148:  Манақибу Имам Ағзам 2-т, 15-б. ]  [149:  Хайсами, 87-б.]  [150:  Рустам Батыр, Әбу Ханифа жизн и наследие, 106-б.]  [151:  Бағдади, 13-т., 330-б] 

		Қорыта келгенде, бұл риуаяттардың барлығында оның қазылық лауазымынан бас тартып, абақтыда ауыр азап көргендігі, түрмедегі дүре жазасынан немесе уланып қайтыс болғаны айтылады[footnoteRef:152]. Нақты өліміне не себеп болғанын білмесек те, өлім оны мына дүние азабынан құтқарады. Ол өз ойынан қайтпай, әделетсіздікке көз жұма алмайтынын көрсетіп, мемлекеттік қызметке бармай, ілімнің абыройын сақтап, сол жолда шейіттіктің шәрбәтін ішті.  [152:   Яқуб ибн Шайба Ибн Мубарактан «Халифа Мансұр Әбу Ханифаның  қазы  болғанын қалады, ол бас тартты. Халифа Мансұр «сен боласың» деп ант етті. Әбу Ханифа «болмаймын» деп ант етті. Сонда Рабиғ ибн әл-Хажиб Әбу Ханифаға қарап «Халифа Мансұр ант етіп тұр, көрмейсің бе?» дейді. Сонда Әбу Ханифа «Халифа Мансұр антының кафаратын өтеуге шамасы жетеді, деп өзі антын бұзудан бас тартады. Содан кейін оны түрмеге қаматып, сол жерде қайтыс болады. Хайзуран деген жерде жерленеді.  әз-Зәхәби, 26-б. ] 

	Халық қара жамылып, Бағдатта қаралы күн туды. Білімді, діндар, тақуа, көркем мінезді, парасатты Әбу Ханифа халық алдында сыйлы да ардақты еді. Сондықтан, Ирак фақиһының, ұлы имамның  жаназасына барша Бағдат халқы қатысты. Қала көшелері онымен  қоштасуға шыққан адамдарға сыймай кетті[footnoteRef:153]. Жаназасына 50 мың адам жиналғандығы, адамның көптігіне байланысты 6 рет жаназа намазы оқылып, сол күні асыр намазынан кейін ғана жерленгендігі айтылады[footnoteRef:154]. Мүрдесі өзінің өсиетіне орай Бағдаттағы Хайзуран зиратының шығыс жағына қойылды[footnoteRef:155]. Кейін Шәрәфулмүлк Әбу Саид әл-Мустәуи 1067 – жылы кесене тұрғызып, маңынан медресе салғызады. Қабірі қазіргі Бағдат қаласында өзінің атымен аталатын Ағзамия ауданында орналасқан[footnoteRef:156].  [153:  Әбу Захра, Әбу Ханифа, 52-б. ]  [154:  Саймиәри, 93-б.; Хәйсәми, Хайратул-хисан, 208-209-б.; Имам Ағзам қайтыс болар кезде өзін үкіметтің біреулерден заңсыз алып қойған жеріне емес, ешкмнің таласы жоқ адал жерге көмуін өсиет еткен екен. Сонда бұл өсиетті естіп, өзіне қысым көрсеткен халифа Әбу Жағфар тақуалығы мен адалдығына таң қалып: «Тірі яки қайтыс болған кезінде Әбу Ханифаға көрсеткендерімнен мені кім құтқара алар дейсің?!» деген екен. Әбу Захра, Әбу Ханифа, 49-б. ]  [155:  Сәймиәри, 93-б.; Зәхәби, Манақыб, 30-б.]  [156:  Ю. Шефки Явуз, Әбу Ханифа, Ислам Энцилопедиясы (Түркия Дианет Уақфы), 10-т. 133-б., Стамбул, 1994 ] 

	Әбу Ханифаның замандасы Абдуллаһ ибн Мубарактың «Білімнің миы» деген[footnoteRef:157] даналықтың дариясы Әбу Ханифа артынан мұсылман үмбетіне өшпес із қалдырып, жарық дүниемен қош айтысып кете барды.   [157:  Хайсами, Хайратул Хисан, 32-б.] 


Әбу Ханифа мұсылман үмбетінің мақтанышы
	Әбу Ханифа Пайғамбармыз (с.ғ.с.) мақтаған ең жақсы ғасырда дүниеге келген. Нақтырақ айтсақ, Аллаһ елшісі (с.ғ.с.): «Исламның ең таза да,  жақсы уақыты менің ғасырым, одан соң менің сахабаларымның өмір сүрген кезеңі, одан соң сахабаларды көргендердің өмір сүрген кезеңі»[footnoteRef:158] деген болатын. Ал Имам Ағзам Әбу Ханифа осы сахабаларды көргендердің, яғни, табиғиндердің  ғасырында өмір сүрді.   [158:  Канзул Уммал  12/35589, Бейрут 1985ж. ] 

Қаншама ғасыр өтті, мұсылмандар әлі күнге дейін Әбу Ханифаны дәріптеп, оның еңбектерін жата-жастана оқиды. Ұлы фиқһ ғұламасының өнегелі өмірі баршаға белгілі. Замандасы Фудайл ибн Иаз ол туралы мынадай естелік айтады: «Әбу Ханифа фақиһ, тақуа ғалым. Фиқһ ілімінде танымал, әрі өте білімді еді. Жүрген жерінде жақсылық жасауымен, күні-түні ілім үйренуімен жұрт аузына іліккен. Келгендер оның ілімін де, байлығын да керегінше пайдаланатын. Аз сөйлеп, көп ойланушы еді. Халал-харам мәселелерге өте мұқият қарап, тәптіштеп түсіндіруден жалықпайтын. Мемлекет басындағылардың мал-мүлкін пайдаланудан аулақ жүретін, сыйлықтарын қабылдамайтын»[footnoteRef:159]. Бір кездері оған қарсы шыққан Бишрул Хафиге әл-Хурайби деген ғалым: «Әбу Ханифаға тек ақымақ пен қызғаншақ қана қарсы шығады»[footnoteRef:160] деп оның білімі мен адалдығын айтқан. Тіпті, білімін артық санаған Али ибн Асим да «Егер Әбу Ханифаның білімі мен сол кезеңдердегі ғалымдардың білімін таразы басына қояр болсақ, имам Ағзамның білімі ауыр тартар еді»[footnoteRef:161] деп, оның біліміне таңдай қаққан. Сондай-ақ, мәзһаб имамы Имам Шафиғи Әбу Ханифаның біліміне таңырқап, «Фиқһта Әбу Ханифа алып бәйтерек болса, ал былайғы жұрт енді-енді көктеп келе жатқан көк өскіндер тәрізді» десе, тағы бір сөзінде «Адамдар  фиқһ ғылымында Әбу Ханифаға қарыздар. Кімде-кім Әбу Ханифаның кітаптарын оқымаса, ғылымға бойламағаны және фиқһ ілімін мүлдем білмегені» деп, оның білімінің телегей теңіз екендін мақтанышпен айтып кеткен.   [159:  Бағдади, Тарих, 8-т., 340-б.]  [160:  әз-Зәхәби, Манақиб, 32-б.]  [161:  әз-Зәхәби, Манақиб, 32-б.] 

	«Бес жыл бойы Әбу Ханифаның жанында болдым, ол секілді сағаттап ұзақ уақыт бойы үнсіз отыратын адамды өмірімде көрген емеспін. Әлдебіреу фиқһтан сауал қойса, ашылып, бауырын жазған, сауырынан моншақ шашылған тұлпардайын шабысы үдеп, сарқыраған өзендей ілімін төгетін. Оның сөзі жұрттың бәрінің көңіліне қона кетуші еді»[footnoteRef:162] дейді Жағфар ибн Рабиға.  [162:  Бағдади, Тарих,  8-т., 340-б.] 

	Иісі мұсылманға танымал «Асым қырағатын» алып келген танымал Құран қырағатының ұстазы имам Асым Әбу Ханифаға ұстаздық қылған. Кейінен Әбу Ханифаға сауалдар қойып, оның ой-толғамына тәнті болып, өз шәкіртінен білім алады. Бірде Асым оған: «Аллаһ саған жақсылығын берсін. Кішкентай кезіңде бізге келетін едің, есейгеніңде біз сенің алдыңа баратын дәрежеге қол жеткіздің» деген екен. 
Тағы бір замандасы Малиһ ибн Уақиғ: «Аллаһ атымен ант етейін, Әбу Ханифа біреудің аманатына айрықша мән беретін. Жүрегі таза, ерекше тұлға. Барлық нәрседен Аллаһтың разылығын жоғары қоятын.  Аллаһ үшін бас кесіліп жатса, ол қуана басын қылыштың астына тосар еді. Аллаһ тағала одан разы болсын. Аллаһ ізгі де, тақуа құлдарынан разы болғаны секілді одан да разы болып, мейіріміне бөлесін!» дейді. Ал Хасан ибн Салих: «Әбу Ханифа өте тақуа адам. Харамнан қорқатын. Харам болуы мүмкін деп күмәнданғанда бірнеше халалды да тәрк ететін.  Өзін және білімін мұнша қызғыштай қорғайтын адамды көрмедім. Оның барлық дайындығы қабірге дейін еді»[footnoteRef:163] (яғни, дүние нәсібін емес, ақырет азығын қалайтын). [163:  Саймиари. Әбу Ханифа уа Асхабуһу, 23-б.] 

Имам Ағзамның замандастарынан Әбу Сүлеймен: «Әбу Ханифа – таң қаларлық ғалым. Ол нағыз ғылымның дәлелдерінің бірі. Оның сөздерін  қабылдағысы келмей бет бұрушылар – түсінуге қауқары жетпегендер»[footnoteRef:164] деп ілімдегі тереңдігін ерекше атап өткен. [164:  Хайсами, Хайратул-хисан, 35-б.] 



